
                         Republika e Kosovës / Republika Kosova / Republic of Kosova 
 Komuna e Podujevës / Opština Podujevo / Municipality of Podujeva  

 

KUVENDI I KOMUNËS 
 

Procesverbal nga mbledhja e XIV-të (katërmbëdhjetë) -e rregullt, mandati VIII-të, e mbajtur 
më 01 shtator 2026. 
 

Mbledhja filloi në orën 10:25 dhe u mbajt në sallën e mbledhjeve të Kuvendit të Komunës. 
Mbledhjen e hapi dhe kryesoi z.Isak Shabani Kryesues i Kuvendit të Komunës së Podujevës. 
Në fillimin e mbledhjes të pranishëm ishin anëtarët/et e Kuvendit të Komunës së Podujevës: 
Nga LVV: Adelinë Stublla; Artrit Mulliqi; Fatri Zhitija; Kasib Bashota; Florent Hasani; Valdet Kamerolli; Arbrim 
Konushevci; Luljeta Muçolli-Azemi; Vlora Jashanica; Haki Rudari; Abedin Zeka; Qëndresë Hajrizi; Ardi Hasani, kurse 
munguan Flandra Kadriu; Avni Islami;  
Nga LDK: Enis Shabani,  Alisa Jetullahu; Enis Dervisholli; Besim Latifi; Valdet Restelica; Blerta Azemi-Berisha; Valon 
Demolli; Ekrem Rrahmani; Ermal Osmani; Gresa Qosa-Maqastena; Arben Xhemajli; Arnisa Sylejmani; kurse mungoi 
Isak Ejupi, 
Nga PDK: Isak Shabani-Kryesues i Kuvendit; Lulzim Pollomi; Mimoza Abdullahu; kurse mungoi Rinesa Goxhufi,  

Nga GUXO: Demokrat Hodolli. 
Nga Unioni i Blakçorve: Gentrit Arifi.  
Nga AAK: Baki Feta.  
 

Gjithashtu të pranishëm nga Ekzekutivi i Komunës ishin, z.Shpejtim Bulliqi Kryetar i Komunës, 
z.Fahri Restelica Nënkryetar i Komunës; U.D. drejtorët/shat e Drejtorive të Komunës, dhe atë;  
(Ditjona Statovci-Drejtoria e Administratës DA;  Arbnorë Uka Osmani-Drejtoria e Buxhetit dhe Financave DBF;         
Lirie Hoti Rama-Drejtoria e Shëndetësisë dhe Mirëqenies Sociale DSHMS; Ahmet Ahmeti-Drejtoria e Planifikimit Urban 
dhe Mbrojtjes së Mjedisit;  Valbona Ibishi Azemi-Drejtoria e Kulturës Rinisë dhe Sportit DKRS;   Bahri Selimi-Drejtoria e 
Shërbimeve Publike Mbrojtjes dhe Shpëtimit DSHPMSH;  Shuajb Blakçori-Drejtoria e Shërbimeve Publike Mbrojtjes 
dhe Shpëtimit DSHPMSH;  Behram Latifi-Drejtoria e Bujqësisë Pylltarisë dhe Zhvillimit Rural DBPZHR;  Vigan Salihu-
Drejtoria e Planifikimit dhe Zhvillimit Ekonomik DPZHE). 
 

Të pranishëm ishin edhe, përfaqësues të OSBE znj.Almakan Orozobekova dhe z.Mefail Mustafa;  
media lokale (TV Llapi), z.Besnik Muçaj nga Instituti Kosovar për Qeverisje Lokale, dhe disa 
zyrtar komunal. 
 
        Rendi i Ditës 
 

z.Isak Shabani, Kryesues i Kuvendit, e hapi mbledhjen duke përshëndetur të pranishmit dhe 
njëkohësisht duke konstatuar kuorumin, dhe duke jua rikujtuar që thirrjen dhe rendin e ditës së 
kësaj mbledhje e keni marrë me kohë andaj mund të vazhdojmë me punë. 
Më lejoni që në emër të anëtarëve të Kuvendit Komunal të uroj nga zemra të gjithë nxënësit, 
prindërit dhe personelin arsimor për një vit të mbarë dhe plot shëndet, gëzim, dije dhe suksese.  
Të dashur fëmijë, sot hapni një derë të re drejt dijes, ëndrrave dhe së ardhmes, uroj që shkolla t'ju 
sjellë shumë gëzime dhe suksese, mësoni, ëndërroni dhe besoni gjithmonë në veten tuaj, ju jeni 
shpresa dhe e ardhmja jonë.  
Të nderuar asamblistë, ju keni marrë materialet me propozim rendin e ditës për këtë mbledhje i cili 
përfshin dhe konstatimet nga mbledhja e Komitetit për Politikë e financa që është mbajtur dje, 
andaj për të mos lexuar pesë pikat e rendit të ditës sepse i keni në materialin që ju është dërguar  
lidhur me pikat e rendit të ditës, prandaj urdhëroni nëse ndokush dëshiron fjalën rreth rendit të 
ditës, Kryetari i Komunës veç se është lajmëruar, urdhëroni. 

z.Shpejtim Bulliqi, Kryetar i Komunës, theksoi, duke marrë parasysh gjendjen e krijuar muajve 
të fundit në kuptimin e grumbullimit dhe mbledhjes së mbeturinave në Komunën e Podujevës, por 
fatkeqësisht kjo jo vetëm me Komunën e Podujevës po tashmë të gjithë jemi dëshmitarë që këto 
probleme pothuajse i kanë përcjellë të gjitha Komunat e regjionit të Prishtinës. Jeni në dijeni që 
kishim disa muaj goxha problematik në kuptim të pamundësisë së grumbullimit të mbeturinave 
nga ana e Ndërmarrjes Publike KRM “Pastrimi” për shkak të mungesës së kapaciteteve teknike, 
dhe jeni në dijeni që si rezultat i saj na është dashur që ne të shpallim edhe Gjendje Emergjente për 
t’i tejkaluar këto probleme e që të cilat në një farë mase janë tejkaluar, por nuk janë të zgjidhura 
krejtësisht për faktin që një situatë e tillë në një afate të shkurtër kohor mund të na përsëritet sërish.   
Duke marrë parasysh që aktualisht edhe në këto moment që po flasim kjo Ndërmarrje në gjithë 
territorin e Komunës së Podujevës është duke operuar me 2 kamion aktiv si dhe 3 kamionë të cilët 
i kemi kontraktuar me qira e të cilët po duhet t’i paguajmë çdo ditë për shërbimet që bëjnë si dhe 
marrë parasysh edhe lëvizjet e fundit që besoj keni informacione edhe ju që edhe Komuna e 
Prishtinës, por dhe Komuna tjera të regjionit janë në fillimin ose inicimin e procedurave për 
krijimin e Ndërmarrjeve të reja komunale në mënyrë që tani e tutje të krijojnë mundësi për t’u 
ballafaquar me këtë problemin e menaxhimit të mbeturinave, mirëpo që ne fatmirësisht e kemi një 
Ndërmarrje Publike Lokale që është “Eko-Llapi” e cila është formuar dhe themeluar nga ky 
Kuvend, dhe në vazhdën e përgatitjes duke menduar që situata e njëjtë mund të na pasojë pas një 
ose dy muajve kur faktikisht mbyllen mundësitë për të vazhduar kontratën për 3 kamionë të cilët i 
kemi marrë me qira ne si Komunë, kemi menduar që edhe në bazë të një kërkese që na është sjellë 
nga Ndërmarrja Publike Lokale-NPL “Eko-Llapi” me të cilën është kërkuar një subvencion në 
vlerë prej 200,000.00€ për blerjen e kamionëve për grumbullimin e mbeturinave dhe transportin e 
tyre, si dhe duke marrë parasysh që në aktivitetin e saj si Ndërmarrje nuk e ka pas në kompetencë 
këtë fushë të veprimit, kjo për faktin që deri tani kemi pas në funksion Njësinë e Ndërmarrjes 
KRM “Pastrimi” në Podujevë, dhe marrë parasysh situatën që është krijuar dhe parapërgatitjet tona 
që të mos na ndodhë ose të mos kthehemi sërish në pikën zero ku ishim para një muaji, atëherë ne 
kemi menduar që është mirë që sot ta trajtojmë këtë kërkesë të NPL “Eko-Llapi” për arsye se në 
bazë të dokumentacioneve dhe materialeve që na janë përcjellë nga kjo Ndërmarre e që sigurisht ju 
janë përcjellë edhe juve apo do t’ju përcjellën tani, mirëpo konform rregullativës ligjore kjo 
Ndërmarrje e ka shtuar edhe një aktivitetet te regjistrimi i biznesit në Agjencia e Regjistrimi të  
Bizneseve të Kosovës ARBK, pra i shtuar disa aktivitete siç janë: 318-grumbullimi i mbeturinave 
jo të rrezikshme, pastaj 3821-trajtimi dhe asgjësimi i mbeturinave jo të rrezikshme, 3900-aktiviteti 
i sanimit dhe shërbime tjera të menaxhimit të mbeturinave, 4941-transporti rrugor i mallrave, 
3832-rikuperimi i materialeve të klasifikuara, për këto na ka dërguar të gjitha dokumentacionet e 
nevojshme së bashku me ndryshimin dhe plotësimin e Statutit të Ndërmarrjes Publike Lokale 
“Eko-Llapi” që është bërë nga ana e Komisionit të aksionarëve të kësaj Ndërmarrje, aktivitete këto 
të cilat faktikisht janë futur në ndryshimin dhe plotësimin e Statutit të Ndërmarrjes.  
Mendoj që për të mos u kthyer situata në gjendjen të cilën ishim para një muaj, është mirë që ne 
sot ta ndajmë një shumë të mjeteve buxhetore për këtë Ndërmarrje me qëllim të blerjes së katër 
kamionëve, për çka në bazë të disa hulumtimeve që janë bërë në treg, kamionët do të jenë të 
përdorur, pra jo kamionë të ri, për arsye se vlera e një kamionit të ri përafërsisht është rreth 
100,000.00€ dhe atë prodhim Turk sepse prodhimet tjera perëndimore janë ende më të shtrenjta, 
prandaj për ta bërë ne një parapërgatitje që kjo Ndërmarrje, në rast të paraqitjes së problemeve 
kohë pas kohe pak, ose me rastin e përfundimit të kontratës aktuale sipas të cilës kemi 3 kamionë 
me qira, të krijojmë mundësi për dalje nga situata e tilla, pra ta kemi i rezervë këtë mundësi në rast 
të tendencës për t’u kthyer në të njëjtën gjendje, prandaj është mirë që sot ta miratojmë sot këtë 

propozim vendim duke i’a ndarë NPL “Eko-Llapi” 110,000.00€ në mënyrë që kjo Ndërmarrje të 
fillojë pastaj me procedura kontraktuese të blerjes së katër kamionëve për t’i pasë në dispozicion të 
Ndërmarrje tonë lokale.  Madje jeni në dijeni që ne jua kemi dhënë në shfrytëzim një kamion 
Ndërmarrjes “Pastrimi”, dhe atë kamionë e kanë prishur, ende është në defekt dhe jo në funksion. 
Unë tani nuk e di nëse do të vijë deri te ndarja nga kjo Ndërmarrje dhe se çka do të na takoj neve si 
Komunë sipas përqindjes së aksioneve që jemi pjesë e kësaj ndërmarrje, por me atë makineri dhe 
teknologji që është faktikisht komplet hekur, nuk pres që do të kemi ndonjë ndihmë me kamionë 
që të mund të kemi në të ardhmen që potencialisht mund të kthehet si Njësi komunale në Podujevë, 
dhe kësisoj për të mund të dalë prej krejt kësaj situate unë ju kisha lutur që sot ta përkrahni këtë 
propozim vendim në mënyrë që pastaj të ecin procedurat dhe t'i kemi katër kamion në stok të NPL 
“Eko-Llapi” në rast të paraqitjes së nevojës e që mandej mund t'i vëmë menjëherë në dispozicion 
për t’u mos u kthyer në pikën zero sikurse që ishte gjendja para një muaji këtu në Komunën tonë. 
Tash se si do të ecë procedura dhe gjithë ecuria e kësaj Ndërmarrje Regjionale unë nuk e di, 
mirëpo duket që vullneti i gjithë Kryetarëve të Komunave të këtij regjioni, disa publik disa jo 
publik, është për të vazhduar në rrugën e ndarjes nga kjo Ndërmarrje Regjionale dhe për të 
themeluar Ndërmarrje lokale. Ne fatmirësisht e kemi Ndërmarrjen tonë Lokale, aktivitetet vetëm 
ka filluar t’i bartë, madje kemi menduar që do të paraqitet nevoja edhe për Licencimin e saj sa i 
përket grumbullimit të mbeturinave, mirëpo në konsultat që kisha me Ministren e Ministrisë së 
Mjedisit zonjën Fitore Pacolli më është thënë që nuk ka nevojë të bëhet licencim por vetëm duhet 
të bëhet ndryshimi dhe plotësimi i atyre veprimtarive në ARBK, e që procedura e tillë në ARBK 
është çështje ditësh që rregullohet dhe pastaj kalohen ato veprimtari të reja që i shtohen 
Ndërmarrjes Publike Lokale “Eko-Llapi”. 
Duke marrë parasysh krejt këto, unë e propozoj që si pikë shtesë e rendit të ditës në këtë seancë të 
futet edhe propozim vendimi për ndarjen e mjeteve financiare në shumë 110,000.00€ NPL “Eko-
Llapi, e kjo Ndërmarrje ka kërkuar 200,000.00€, por në bazë të një kalkulimi që është bërë 
përafërsisht katër kamionë të përdorur na është thënë që janë të vitit 2015 dhe me jo shumë 
kilometra të kaluara, përafërsisht sillet ky çmim që mund të mbulojë blerjen e katër kamionëve, 
përfshirë këtu edhe doganën, kurse neve pastaj na mbetet vetëm përgjegjësia për regjistrimin e 
atyre kamionëve, mirëpo pavarësisht kësaj sigurisht e dini edhe ju që për këtë çështje do të 
zhvillohen procedura publike ashtu siç kërkohet me rregulla dhe sigurisht që ato procedura publike 
pastaj na e sjellin një gjendje faktike çfarë mund të na ofrohet me këtë shumë të mjeteve.   
Qysh do qoftë, ne patjetër duhet të bëjmë një zgjidhje sepse nuk guxojmë më ta lëmë në shpresa që 
do të bëhet ose do të rregullohet situata me menaxhimin e mbeturinave, kjo për arsye se këto 
shpresa i kemi të kamotshme nga ajo Ndërmarrje Regjionale duke na u thënë se do t’i rregullojmë, 
do t’i bëjmë, do t’i sjellim etj, por nuk i kanë bërë asnjëherë dhe si rezultat i saj e dim të gjithë ne 
në çfarë gjendje erdhëm dhe na u dashtë të marrim veprime konkrete.  
Prandaj edhe njëherë ju kërkoj të gjithë asamblistëve që ta përkrahni këtë propozim vendim, që 
fillimisht të futet si pikë shtesë në kuadër të rendit të ditës, pastaj të diskutojmë më gjerë rreth 
kësaj çështje dhe t’jua ndajmë atë shumë buxhetore Ndërmarrjes tonë lokale për qëllimin e caktuar, 
shumë kjo të cilën do të kujdeset Drejtoria e Buxhetit dhe Financave. 
Përndryshe vetëm edhe një sqarim dua t'jua them që në këta 3 muaj, me këto kontratat që janë bërë 
mund të na kushtojnë afërsisht aq sa po kërkohet sot t’ia ndajmë “Eko-Llapit”, kështu që më mirë 
është t’i mundësojmë blerjen e katër kamionëve Ndërmarrjes tonë lokale në mënyrë që t’i ketë në  
dispozicion varësisht situatës e qysh do të jetë me Ndërmarrjen Regjionale “Pastrimi”, ne si 
Komunës të jemi të përgatitur për të mos ardhur në një situatë thuajse paralize siç ishte muajt e 
fundit korrik dhe gusht sa i përket mbledhjes së mbeturinave, kështu që besoj se i potencova të 

gjitha çka është e nevojshme, por jam i gatshëm edhe për sqarime tjera shtesë nëse veç paraqitet 
nevoja ose në rast se ka diçka të paqartë, qoftë edhe t’ju shpërndaj dokumentacion shtesë që i kam 
në dispozicion nga NPL “Eko-Llapi” dhe që shumë shpjet do t’ju shpërndahen edhe juve vetëm sa 
të përgatiten nga administrata. Pra kjo ishte tëra, edhe njëherë ju them nëse ka diçka të paqartë 
atëherë unë do të bëj përpjekje t’ju jap sqarime shtesë në vazhdim. 
Kryesuesi i Kuvendit, theksoi, unë po e citoj Rregulloren e punës së Kuvendit e cila në nenin 37 
thotë që për propozimet lidhur me ndryshimin apo plotësimin e rendit të ditës, nuk hapet debat, por 
pas arsyetimeve të shkurtra të propozuesit dhe sqarimeve të Kryesuesit të kuvendit, përfaqësuesit 
Ekzekutiv apo propozuesit të çështjes konkrete, kalohet në votim. Mirëpo me qëllim të unifikimit 
apo qëndrimit të përbashkët lidhur me këtë çështje, unë vërejta që disa përfaqësues të Grupeve të 
asambleistëve dëshirojnë të marrin fjalën, andaj propozoj që t’ju jap fjalën nga 2 minuta, mirëpo 
duke ju rikujtuar që nëse hynë si pikë shtesë ky propozim, pastaj gjatë debatit mundeni sërish të 
merrni fjalën, të bëni pyetje, sugjerim dhe rekomandime e që siç e potencoj Kryetari i Komunës ka 
gatishmëri të ju përgjigjet. 
z.Haki Rudari, theksoi, në mbledhjen e djeshme të KPF-së drejtoresha e DBF e ka bërë këtë 
propozim, por në mënyrë unanime ne që ishim dje prezent në atë mbledhje kemi kërkuar që kjo 
çështje të shtyhet për sot në seancë të Kuvendit në mënyrë që të kemi sqarime shtesë, pra ky ishte 
mendimi unanim i të gjithëve. E them unanim për arsye se gjendja që ishte në Komunën e 
Podujevës në një mënyrë e kemi përjetuar të gjithë dhe ka qenë një pikë që e kemi debatuar si 
Kuvend e që mendoj se ka qenë pa politikë por kemi dalë mirë si Kuvend në mënyrë që interesat e 
qytetarëve fundja i përkrahim të gjitha ngase të gjithë kemi ardh me votë të atyre qytetarëve.  
Sa i përket kërkesës që e potencoj edhe Kryetari i Komunës për ndihmë NPL “Eko-Llapi” 
fillimisht duhet të them që ne si Grup i LVV-së tani e përkrahim këtë pikë me të vetmin qëllim që 
ne si Kuvend ta kryejmë detyrën tonë dhe secili ta kryejë detyrën e vet në bazë të kompetencave që 
ka, e që ne si Kuvend i Komunës kemi kompetencë të ndajmë mjete në shumë 110,000.00€, ndërsa 
Ekzekutivi e ka kompetencën e vetë, pastaj Ndërmarrja në fjalë dhe menaxhmenti i saj ta kryejnë 
punën e vetë sepse fundja krejt kjo bëhet për qëllim të interesit të qytetarëve.  
Sqarimet që e prezantoj Kryetari i Komunës, ne nuk i kemi, ne i e kemi vetëm një propozim 
vendim që na u shpërnda, por megjithatë i dëgjuam propozimet dhe sqarimet e Kryetarit të 
Komunës, mirëpo do të ishte mirë që të mos vonohen shumë ato dokumentacione dhe të na 
shpërndahen neve si asambleistë sepse sa kuptova janë duke u bërë kopje, në mënyrë që derisa t’i 
vie radha shqyrtimit të kësaj pike të mund të përgatitemi edhe ne materialet e nevojshme. 
z.Ekrem Rrahmani, theksoi, Kryetari i Komunës mendoi që ne ndoshta i kemi dokumentet, por 
ne e kemi veç këtë propozim vendimin sipas të cilit kërkohet të ndahen mjete për kë dhe për çka,  
dokumente tjera nuk kemi por besoj që do të na shpërndahen së shpejti, mirëpo ajo çka më bërë 
përshtypje mua e unë nuk besova, sepse meqë kjo temë është hapë edhe dje në mbledhjen e KPF-
së dhe pastaj kam hulumtuar, mirëpo çfarë ka thënë Ministrja që e ceku Kryetari i Komunës unë 
nuk e di, por Ligji thotë ndryshe, sipas Ligjit kërkohet licencim, kërkohet lokacion, kërkohet që 
Ndërmarrja të ketë kamion, pastaj ku qëndrojnë ata kamion, qysh servisohen dhe shumë gjëra tjera  
për të pasë licencë. Mbrëmë kam kërkuar në ueb faqe të ARBK-së nuk i është shtuar ajo veprimtari 
Ndërmarrjes në fjalë, ndoshta dokumenti është, por në faqe publike nuk është që është shtuar si 
aktivitet për grumbullim të mbeturinave. Përndryshe mendoj se nuk aq e thjeshtë kjo çështje sa e 
bëri Kryetari sepse kërkohet të ketë goxha ekspert në këtë lëmi, është një farë problematike në vete 
puna e mbeturinave edhe pse emrin e ka goxha si të keq, mbeturina, por kërkon goxha shumë edhe 
ekspertë të kësaj fushe sepse mund të sjellën edhe sëmundje dhe shumë rreziqe.  Pra nëse shikohet 
Ligjin vëren që kërkohen shumë gjëra, kërkohet certifikim e njerëzve/punëtorëve, kërkohet të ketë 



Page 5 of 39 
 

pronë ose objekt se ku të operoj, madje edhe kur është themeluar Ndërmarrja “Eko-Llapi” unë pata 
kërkuar që kjo Ndërmarrje ta ketë edhe një lokacion pak më të madh.  
Çështja tjetër është që ne nuk kemi një raporti financiar të kësaj Ndërmarrje edhe pse kemi ndarë 
subvencione goxha shumë për të. Mandej pika tjetër tani që është me rëndësi, shembull Kryetari i 
Komunës e tha kemi kqyrë për katër kamionë, kjo diqysh po i bie që dikush me dikë këtu u marrë 
vesh, dikush i ka ata kamionë diku në garazh e që unë e kam një farë lloj informate që është dikush 
në Gjermani dhe i ka aty dhe është bërë një farë pazari veç me shku ne me ia ble, kështu që kjo 
është shumë pa lidhje sepse për çka ekziston prokurimi në Komunën e Podujevës, pse të mos bëhet 
kjo me procedura të prokurimit, por t’i lëhet atij sepse ne pastaj nuk e dim çfarë procedurash bën ai 
dhe qysh merret vesh për blerjen e atyre kamionëve, prandaj të shpallet procedura e prokurimit 
sepse kemi të drejtën dhe i blejmë ata kamion.  
Tani kemi edhe tjetrën çështje ku këto mjete buxhetore pash që janë marrë nga Drejtoria e 
Planifikimit dhe Zhvillimit Ekonomik nga e cila është premtuar që do të jenë 450,000.00€ për 
subvencionimin e bizneseve, mirëpo për çdo muaj po i merret buxhet kësaj Drejtorie nga 
100,000.00€, 50,000.00€ e që aty thuajse nuk ka mbete më asnjë, pra tani nuk po e di a ka qenë 
mashtrim për t’i subvencionuar bizneset apo çka, përndryshe këto mjete keni mund t’i merrni edhe 
prej mallrave, e jo vetëm prej subvencioneve të Ndërmarrjeve.  
Kështu që ndoshta na shpërndani dokumentacionin e nevojshëm, e shtjellojmë dhe shikojmë tutje, 
mirëpo unë nuk po shoh që është bash aq e lehtë të dilet prej krize me këto gjëra kështu, pastaj nuk 
e besoj që do të mund të licencohet aq shpejt Ndërmarrja “Eko-Llapi” sepse edhe Ministria e 
Ambientit duhet të jap disa pëlqime, pastaj nuk besoj që ka staf të mjaftueshëm dhe dëkuat sepse 
kërkohet që punëtorët të jenë të certifikuar, pastaj unë mendoj që s'kanë as siguri dhe nuk janë të 
certifikuar as për siguri në punë ata punëtorë ngase në këtë fushë të menaxhimit të mbeturinave  
mund të ketë edhe zjarre dhe shumë çështje tjera me rrezik, prandaj unë nuk po e di qysh po e bëni 
kaq kollaj, qejf kam të bëhet sepse unë këtë Ndërmarrje dhe atëherë e kam votuar me shumë qejf 
dhe e kam merak si dhe besoj që është punë e mirë që është bërë kjo Ndërmarrje, por nuk e besoj 
që do të mund t’i përballoj edhe këto shërbime sepse ato shërbime që i ka tani dhe nuk po mund t’i 
kryen sepse nuk edhe punëtor të mjaftueshëm e as ata që janë nuk janë të specializuar dhe nuk 
kanë trajnime adekuate për shumë gjëra. Uroj të kalon kjo farë pune, por unë jam goxha pesimist. 
z.Shpejtim Bulliqi, Kryetar i Komunës, theksoi, ju dëgjova me vëmendje, dhe krejt ato 
shqetësime që po i paraqet asambleisti paraprak i respektuar edhe mund të qëndrojnë, absolut, 
mirëpo unë vetëm po ju shtroj një pyetje të gjithë juve, jemi duke paguar 20.5 € për një ton të 
mbeturinave. Po të kishim pas kamion ne dhe ti fusnim në Ndërmarrjen tonë lokale është dashtë 
vetëm katër shofer t’i kemi dhe t’i lëshojmë në shërbim. Shpenzimet e naftës dhe pagesën e 
Deponisë është duke i paguar Ndërmarrja “Pastrimi”, do të thotë do ta ulnim këtë kosto financiare 
në dobi të qytetarëve tanë, pra po e thjeshtëzoj këtë çështje.  
Pastaj u vë në pikëpyetje lokacioni, Kompania aktuale ju dini që ka një lokacion edhe pse ndoshta 
nuk është i mjaftueshëm për numrin e makinerive që ka, por ka një lokacion sepse kur është 
themelua kompania i ka plotësuar kriteret për t’u bërë, përndryshe nuk do të mund të bëhej, mirëpo 
një çështje duhet ta keni parasysh të nderuar asambleistë, hipotetikisht jam duke e parë se rruga 
kah është duke shkuar e kësaj Ndërmarrjes regjionale, po shihet cili është fundi i saj, ne 
detyrimisht kemi qenë të obliguar ngase njerëzit në rrugë s'mund t’i qesim, pra Njësia e Podujevës 
nuk e di sakt por e di që ka një numër të konsiderueshëm të punëtorëve dhe ne detyrimisht do të 
jemi të obliguar që ata njerëz t’i bartim komplet sepse siç e ceka në rrugë nuk mund t’i lëm.  
Pra çka nëse vie puna që Ndërmarrja Regjionale ndahet, në fakt nuk po e dimë ne ende 
përfundimin por siç e ceka asaj Ndërmarrje po i duket fundi sepse të gjithë janë të interesuar për 

një gjë të tillë, ju e dini që Komuna e Fushë Kosovës ka bërë një zgjidhje gati sikurse ne diçka 
ashtu, Komuna e Obiliqit një tjetër zgjidhje, pastaj Komuna e Lipjanit e ka të njëjtën situatë 
sikurse ne, përveç që ka çmimet e mbeturinave shumë më të larta, mandej Komuna e Prishtinës 
edhe më ekstrem çmime më të larta, prandaj po duket fundi i kësaj Ndërmarrje Regjionale edhe 
pse nuk e di çfarë do të ndodh vërtetë, uroj të këndellet dhe po ju them se ne shumë jemi të 
interesuar ta këndellim këtë Ndërmarrje sepse nuk jemi të interesuar të marrim krejt atë barrë 
komplet që ta bartim mbi vete, mirëpo edhe nëse e marrim atë barrë ju e dini që kjo Ndërmarrje ka 
disa asete, e ka lokacionin që i’a kemi ndarë ne kësaj Ndërmarrje, mandej kemi investime që kemi 
bërë për këtë Ndërmarrje, kemi asete që kemi dhënë para për ndërtimin që është bërë në atë pjesë 
dhe nuk besoj që atë do të vij Komuna e Lipjanit ta zëm, të na e merr këtu, por ne sërish këtu do ta 
kemi në shfrytëzim për nevojat tona si Komunë.  
Prandaj në këtë aspekt unë procedurat nuk e di, ndoshta mund të jetë kështu qysh po thotë 
asamblisti zotëri Rrahmani, por unë ju tregova çka bisedova me Ministren e Ministrisë së Mjedisit, 
madje këtu prezent kemi edhe këshilltarin e saj (Fatri Zhitija) me të cilin po ashtu kam diskutuar 
dhe na ka treguar që faktikisht nuk ka nevojë për licencim të Ndërmarrjes Publike Lokale “Eko-
Llapi” nëse shtrohet nevoja... 
z.Fatri Zhitija, thekson që sipas ndryshimeve dhe plotësimeve të Ligjit në vitin 2024 është heqë 
ajo pjesë që kompanitë publike dhe ato private të licencohen, tani kjo çështje i’u është kaluar 
Komunave që duhet të lëshojnë një leje mjedisore në Drejtori të Urbanizmit për të operuar, apo një 
leje për kompaninë përkatëse që të operoj brenda territorit, kjo ishte vetës sa për një sqarim të 
shkurtër rreth çështjes së licencimit. 
z.Shpejtim Bulliqi, Kryetar i Komunës, vazhdoi, pra këto informata unë nuk i di dhe nuk i kam 
pasë por gjatë konsultave më kanë thanë që nuk ka nevojë për licencim të Ndërmarrjes, prandaj 
këtë edhe jua thashë juve. Mirëpo në mënyrë hipotetike po e them që edhe nëse nuk mund ta bëjmë 
Ndërmarrjen tonë Lokale të bëjë grumbullimin dhe bartjen e mbeturinave, do t’i kemi këta katër 
kamion në stok të Ndërmarrjes tonë lokale dhe sipas nevojës mund t’i vëmë në çdo moment në 
funksion për shërbime të nevojshëm. 
Sa im përket pjesës e cila është mjaft problematike që është prokurimi, nuk e kemi atë telash që u 
tha, nuk ka muhabete të tilla siç u tha nga njëri prej asambleistëve paraprak, madje dje më tha 
dikush që në Zvicër kamion të tillë mund të merren me çmime ende më të lira, dhe nëse është 
ashtu që në Zvicër mund të blihen me çmime edhe më të lirë dhe mund të gjejmë që janë 
kompatibil me nevojat tona sepse duhet të jenë kompatibil me kontejnerë që i kemi, ne mund t’i 
blejmë pesë kamion, nuk është problem, vetëm e rritim numrin e tyre, nuk ka telashe. 
Ndërsa për t’i zhvilluar procedurat komuna, ju e dini që komuna në teknologji të vjetër nuk ka të 
drejtë të zhvilloj procedura, ne duhet të kërkojmë si kamion e që çmimi mund të jetë 100,000.00€ 
dhe atëherë, mirëpo neve na duhet pastaj ti ndajmë 400,000.00€ e ne këto mjete buxhetore për 
momentin nuk im kemi, në fakt më mirë do të ishte t’i blejmë të ri dhe për kohë të gjatë ta heqim 
këtë telashe, por edhe nëse gjejmë të përdorur me kilometra jo shumë të kaluara dhe nëse janë 
prodhim perëndimor unë besoj që ndoshta për një kohë të caktuar mund të rehatohemi në këtë 
çështje, kjo është esenca. Prandaj sa i përket asaj që u tha, unë po jua heq merakun që nuk ka asnjë 
pazar hiç, edhe nëse ka dilema, unë po ju tregoj se kam menduar që kryeshefi ekzekutiv i 
Ndërmarrjes tonë Lokale të shkoj vet atje dy-tri ditë, madje tani po u them që edhe ndokush nga ju 
të LDK-së nëse keni vullnetin mund t’i bashkëngjiteni kryeshefit dhe të shkoni bashkë, me 
shpenzime të Komunës, cili doni ju shkoni bashkë me kryeshefin, nga LVV nuk vie sepse nuk 
kanë dilema në këtë çështje. Pra shkoni bashkë atje, këqyrni, analizoni krejt e që veç na ndihmoni 

dhe na hapni rrugë, kurrfarë telashe për këtë punë nuk ka. Kjo ishte për të ta heq merakun zotëri 
Rrahmani, hiq pa kurrfarë vesi.  
Kryesuesi i Kuvendit, theksoi, pasi dëgjuam gjithë këto sqarime dhe diskutime ju lutem nëse 
mund të kalojmë në votim se a të hyjë kjo pikë si pikë shtesë në rend të ditës apo jo e pastaj gjatë 
shqyrtimit mund të zhvillojmë debat dhe gjitha këto vërejtje dhe sugjerime mund t’i paraqitni, 
Kryetari i Komunës është këtu prezent dhe mund t’ju jap sqarimet dhe përgjigjet  nevojshme. 
Pra në emër të grupit ju është dhënë fjala nga njëherë dhe tani nuk kemi të drejtë të vazhdojmë me 
debat sepse kemi të bëjmë me propozim për pikë shtesë, edhe pse lejova në fillim të deklarohen 
shefat e Grupeve për hir të sqarimeve shtesë. Edhe njëherë ju them se do të keni mundësitë që të 
merrni fjalën gjatë shqyrtimit të kësaj pike kur t’i vie radha për shqyrtim nëse hynë si pikë shtesë 
në kuadër të rendi të ditës.  
Do të thotë kemi propozimin vendimin për ndarjen e mjeteve financiare Ndërmarrjes Publike 
Lokale “Eko-Llapi” Sh.A. Podujevë, që të hyjë si pikë shtesë në kuadër të rendit të ditës, dhe atë 
pikë e 3-të, të tjera kalojnë sipas radhës me thirrjen e mbledhjes, me kusht që materiali të na vije 
dhe të na shpërndahet para se të fillohet me shqyrtimin e saj, andaj e vë në votim.   
 

Pas votimit, Kryesuesi i Kuvendit konstatoi se nga 30 anëtarë/e të Kuvendit sa ishin prezent në 

sallë, me 18 vota Për, 11 vota Kundër, asnjë votë Të Përmbajtur, (1 nuk votoi), mbështetet 

përfshirja në kuadër të rendit të ditës si pikë shtesë:   

- Propozim vendimi për ndarjen e mjeteve financiare Ndërmarrjes Publike Lokale “Eko-Llapi”  
  Sh.A. Podujevë.  

Dhe atë sipas materialit përkatës të prezantuar në këtë mbledhje, dhe e njëjta mbështetet që të 

renditet si pikë e 3-të e rendit të ditës, kurse pikat 3; 4; 5 të parapara me thirrjen e mbledhjes, 

kalojnë me renditje 4; 5; 6) 

 
Kryesuesi i Kuvendit, theksoi, urdhëroni nëse ndokush tjetër dëshiron fjalën rreth rendit të ditës, 
nëse jo atëherë e hedh në votim rendin e ditës sipas thirrjes dhe materialit përkatës të dërguar për 
mbledhje, përfshirë edhe Konstatimet e rekomanduara nga KPF si dhe konstatimin paraprak sa i 
përket pikë shtesë që ishte propozim i Kryetarit të Komunës dhe e cila u mbështet me shumicë të 
votave.  Lexon pikat e rendit të ditës si dhe renditjen e tyre, dhe njëkohësisht i hedh në votim 
 

Pas votimit, Kryesuesi i Kuvendit konstatoi se nga 29 anëtarë/e të Kuvendit sa ishin prezent në 

sallë, me 19 vota Për, asnjë votë Kundër, asnjë votë Të Përmbajtur, (të tjerët nuk votuan), 

miratohet rendi i propozuar i ditës sipas materialit përkatës të dërguar me thirrjen e kësaj 

mbledhje, Konstatimeve të rekomanduara nga mbledhja e KPF-së e mbajtur më 31.08.2026,  

përfshirë edhe pikën shtesë e cila u miratua paraprakisht sipas materialit përkatës i cili i’u 
shpërndahet anëtarëve/e të Kuvendit: 

Rendi i miratuar i ditës:   
1. Procesverbali nga mbledhja e Kuvendit të Komunës e mbajtur më 29.06.2026  

2. Propozim - Deklaratë Mbështetëse për eliminimin e të gjitha formave të dhunës ndaj grave në  

    politikë dhe në jetën publike.  

3. Propozim vendimi për ndarjen e mjeteve financiare Ndërmarrjes Publike Lokale “Eko-Llapi”  
    Sh.A. Podujevë.  

4. Informatë e Drejtorisë së Planifikimit Urban dhe Mbrojtjes së Mjedisit për periudhën  

    01.01.2026 deri 19.08.2026 

5. Informatë e Drejtorisë së Bujqësisë Pylltarisë dhe Zhvillimit Rural për periudhën                

    janar - qershor 2026 

6. Të Ndryshme  

        1. Procesverbali nga mbledhja e Kuvendit të Komunës e mbajtur më 29.06.2026  
  

Nuk pati të lajmëruar për të marrë fjalën. 
     

Pas votimit, Kryesuesi i Kuvendit konstatoi se nga 28 anëtarë/e të Kuvendit sa ishin prezent, me 25 

vota Për, asnjë votë Kundër, asnjë votë Të Përmbajtur, (të tjerët nuk votuan), miratohet pa vërejtje 

apo plotësim ndryshime procesverbali nga mbledhja e Kuvendit të Komunës e mbajtur më 

29.06.2026, sipas materialit përkatës të dërguar me thirrjen e mbledhjes 

 
 
        2. Propozim - Deklaratë Mbështetëse për eliminimin e të gjitha formave të dhunës   
            ndaj grave në politikë dhe në jetën publike 
 

z.Isak Shabani, Kryesues i Kuvendit, theksoi, të gjithë e keni para vetës Deklaratën në fjalë, 
Deklaratë kjo e cila është dërguar nga OSBE si model dhe unë kam biseduar me të gjithë 
përfaqësuesit e Grupeve të përfaqësuara në Kuvend. Tani po shfrytëzoj rastin që shumë shkurt ta 
lexoj Deklaratën në fjalë. 
Në vazhdim Kryesuesi i kuvendit lexon propozim Deklaratën Mbështetëse sipas dokumentit që 
është dërguar me thirrjen e mbledhjes, si në vijim;   
I. Kuvendi i Komunës së Podujevës shpreh mbështetje të plotë për deklaratën mbi eliminimin e të gjitha 
formave të dhunës ndaj grave në politikë dhe në jetën publike e cila është miratuar në Kuvendin e Kosovës 
më 19.11.2024 dhe është nënshkruar nga 66 deputetë të legjislaturës së tetë. 
II. Kuvendi i Komunës së Podujevës mbështet gjithashtu komunikatën mbështetëse të datës 24 qershor 2025 
të nënshkruar nga anëtarët e kuvendeve komunale në nivel rajonal, përfaqësues të Shoqërisë Civile dhe 
Institucioneve të tjera publike në kuadër të takimit të organizuar nga Misioni i OSBE-së të mbajtur në 
Mitrovicë.  
III. Me këtë deklaratë Kuvendi i Komunës së Podujevës angazhohet për forcimin dhe bashkëpunimin 
institucional dhe shoqëror me qëllim të parandalimit dhe eliminimit të të gjitha formave të dhunës ndaj grave 
në politikë dhe në jetën publike. 
IV. Kuvendi i Komunës i Podujevës, strukturat përkatëse komunale përfshirë Kryesuesin e Kuvendit 
Komunal, Kryetarin e Komunës dhe Zyrën për barazi gjinore promovojnë deklaratën dhe parimet e saj 
përmes aktiviteteve informuese, komunikimit publik dhe bashkëpunimit me Shoqërinë Civile dhe partnerëve 
relevantë. 
V. Kjo Deklaratë hyn në fuqi 7 ditë pas publikimit në gjuhën zyrtare në web faqen zyrtare të Komunës së 
Podujevës.  
znj.Luljeta Muçolli - Azemi, theksoi, në emër të Grupit të Lëvizjes Vetëvendosje e përkrahim 
Deklaratën për ndalimin e dhunës ndaj grave në politikë dhe jetë publike.  
Qytetarë të nderuar, ne sot nuk do të flasim vetëm për një pikë të rendit të ditës, por flasim për 
dinjitetin, sigurinë dhe të drejtën e çdo gruaja që dëshiron të jetë pjesë e jetës publike dhe politike, 
pa u frikësuar, pa u kërcënuar dhe pa u shantazhuar. Dhunë ndaj gruas nuk është vetëm dhunë 
fizike, dhunë është presioni, kërcënimi, shantazhimi apo çfarëdo gjuhe që përdoret ndaj një gruaje 
vetëm se ajo e merr guximin për të folur dhe për të punuar. Ne gratë mbajmë shumë role mbi supet 
tona, jemi nëna që edukojmë breza, gra që mbajmë dhe kujdesemi për familjen, profesioniste, 
udhëheqëse që mbajnë përgjegjësinë si dhe politikane që përfaqësojmë zërin e qytetarëve.  
Si në çdo takim dhe aktivitet ashtu edhe sot për të qenë të pranishme këtu me kohë, kemi përgatitur 
ushqimin për familjen, kemi nda aromën, por jo shijen, sepse koha jonë ndahet mes familjes, 
fëmijëve, profesionit dhe përgjegjësive publike. Ne nuk kemi hyrë në politikë për të kërkuar 

privilegje e as trajtim të veçantë, por kërkojmë barazi, respekt, siguri, kërkojmë që fjala, puna dhe 
vlerat tona të peshojnë njësoj, dhe sot është dita të qëndrojmë të bashkuara përtej partive politike.  
Kur një grua heq nga frika, aty humb demokracia, nuk ka demokraci. Kur një grua fuqizohet, 
fuqizohet familja, shoqëria dhe mbarë shteti.  
Kolegë të nderuar dhe shumë të respektuar që jeni të pranishëm sot këtu në sallë dhe keni drejtë 
vote, kërkoj nga ju që ta votoni këtë pikë të rendit të ditës.  
znj.Gresa Qosa-Maqastena, theksoi, në emër të LDK-së ne e përkrahim këtë Deklaratë dhe e 
konsiderojmë se është një hap shumë i rëndësishëm për politikën e barabartë dhe të respektueshme 
dhe dhunës ndaj grave. Dhuna ndaj grave në politikë, qoftë fizike, psikologjike apo verbale apo 
përmes gjuhës denigruese nuk duhet të ketë vend në shoqërinë tonë. Andaj ne LDK e mbështesim 
këtë Deklaratë dhe besojmë se barazia duhet të jetë e pranishme në jetën publike.  
znj.Mimoza Abdullahu, theksoi, përshëndetje për të gjithë të pranishmit, edhe ne në emër të 
Grupit të PDK-së e mbështesim këtë Deklaratë për eliminimin e të gjitha formave të dhunës ndaj 
grave në politikë dhe në jetën publike.  
z.Ekrem Rrahmani, theksoi, unë shpresoj që të mos mbetet kështu vetëm mbështetje në 
Deklarata, por Ekzekutivi duhet të punoj në këtë drejtim, duhet në subvencione, në punësim, dhe 
në të gjitha çështjet t’i mbështet gjininë femërore sepse meritojnë, prandaj të mos mbetet kështu 
vetëm si deklaratë e shkruar dhe e miratuar, përndryshe Kosova e ka pranuar Konventën e 
Stambollit që është obligim e kësaj fushe, mirëpo në këtë pjesë duhet ndikuar të gjithë në 
fuqizimin e grave sepse mua më duket edhe ashtu janë të zonja se ne meshkujt sepse ne thuajse e 
kemi bërë bërllog. Madje unë nuk e mbështesë përfaqësimin 30% por jam për 50% përfaqësim dhe 
të drejta të tyre, ndoshta dhe më shumë, madje madje edhe atje në krye ku janë ulë unë këta tre 
burra (kryesuesi i Kuvendit, Kryetari dhe Nënkryetari i Komunës) ish dashtë që minimum dy prej 
tyre të jenë gra.  
Kryesuesi i Kuvendit, theksoi, urdhëroni nëse edhe ndokush dëshiron fjalën lidhur me këtë 
Deklaratën, nëse jo atëherë e hedh në votim miratimin e kësaj Deklarate Mbështetëse sipas 
dokumentit që ju është dërguar dhe tekstit që e lexova në hyrje. 
 

Pas votimit, Kryesuesi i Kuvendit konstatoi se Njëzëri me 28 vota Për, nga anëtarët e Kuvendit sa 

ishin prezent, miratohet Deklarata Mbështetëse për eliminimin e të gjitha formave të dhunës ndaj 

grave në politikë dhe në jetën publike, sipas materialit përkatës të dërguar me thirrjen e mbledhjes  

 
 
        3. Propozim vendimi për ndarjen e mjeteve financiare Ndërmarrjes Publike Lokale   
            “Eko-Llapi” Sh.A. Podujevë  
 

z.Isak Shabani, Kryesues i Kuvendit, theksoi, në këtë pikë të rendit të ditës kemi propozim 
vendimin për ndarjen e mjeteve financiare për Ndërmarrjen Publike Lokale “Eko-Llapi” e cila hyri 
si pikë shtesë në këtë mbledhje, andaj e hap debatin, materiali shtesë tani veç ju është shpërndarë.  
z.Haki Rudari, theksoi, para vetës kemi një propozim vendim për ndarjen e një shumit prej 
110,000.00€, Ndërmarrjes Publike Lokale “Eko-Llapi”, ndonëse tani në materialin shtesë që na u 
shpërnda vërehet se kjo Ndërmarrje ka bërë kërkesë për 200,000.00€. Unë e thashë në fillim të 
mbledhjes dhe nuk po dua t’i përsëris gjërat se gjendja me mbeturinat në Komunën tonë ende është 
gjendje emergjente edhe përkundër normalizimit që kemi për momentin. Andaj si Kuvend 
Komunal, por që unë e kam të drejtën të flas vetëm në emër të Grupit të LVV-së, sigurisht që do ta 
përkrahim këtë ndihmë financiare për NPL “Eko-Llapi” me të vetmin qëllim që kjo Ndërmarrje të 

fuqizohet dhe po ashtu fushëveprimtaria e saj të zgjerohet në mënyrë që përveç tjerash të merret 
edhe me mbledhjen, grumbullimin bartjen apo transportimin e tyre.  
Aspekti ligjor që dje në KPF kishte shumësi hamendje, tani po shoh që gjithçka është në harmoni 
në aspektin ligjor, andaj për fund në emër të Grupit të LVV-së sigurisht që e përkrahim këtë 
ndihmë financiare dhe njëkohësisht kërkojmë që edhe Ndërmarrja “Eko-Llapi” sigurisht të jetë e 
përgjegjshme në kryerjen e punëve të veta.  
z.Besim Latifi, theksoi, fillimisht shfrytëzoj nga rasti që të gjithë nxënësve, mësimdhënësve dhe 
personelit arsimor t'ju uroj një fillim të mbarë këtij viti shkollor. 
Sa i përket kësaj pike të rendit të ditës, unë fillimisht ndjej keqardhje për mënyrën si po bëhen 
gjërat, si po planifikohen, si po shpërndahen mjetet sepse qysh është e mundur që tërë kohën kemi 
një urgjencë për të dhënë para, për të bërë gjëra shabllon ose shkel e shko, pastaj të ketë dështim në 
fund. Së pari Kryetar, është dashur të marrësh pjesë në takim i cili është thirr prej gjashtë 
komunave të regjionit cilat operojnë në KRM “Pastrimi” sepse je pjesë e kësaj Kompania, 
fillimisht duhet ta sqaroni çështjen e Kompanisë “Pastrimi” qoftë për asetet, qoftë për punëtorët, 
qoftë çështjen e borxheve dhe gjitha çështjet tjera, pra fillimisht duhet të ndaheni prej “Pastrimit” 
si Ndërmarrje e cila është e specializuar edhe e autorizuar për grumbullimin e mbeturinave.  
Pastaj një hap është që si Kryetar i Komunës e keni marrë një vendim duke e shpall gjendjen 
emergjente me qëllim që të mos mbeten qytetarët në mbeturina edhe konsideroj që aty mundeni me 
jep shumë më a shumë sepse nuk është kryer puna qysh duhet edhe pse është shpall gjendje 
emergjente, sidomos në qytet. 
Çështja tjetër është se duhet pasur planifikimet buxhetore për secilën punë sepse nuk funksionon 
Ndërmarrja Publike Lokale veç kështu, çka do të bëni me Ndërmarrje regjionale ‘Pastrimi”, 
përndryshe unë e mendoj që NPL “Eko-Llapi” pavarësisht që nuk ka kapacitete, nuk ka as njerëz të 
përgatitur të fushave, ajo është duke i kryer disa punë me një nivel deri diku të kënaqshëm edhe 
mendoj që duhet fuqizuar dhe të vazhdoj tutje me specializim në fushën e mbeturinave, ndërsa  për 
punëtorët që janë në Ndërmarrjen “Pastrimi”, asetet, borxhet, kamionët që je duke i subvencionuar, 
pastaj mund t’ia lësh ndonjë emër tjetër dhe të bësh një Ndërmarrje për atë punë, mirëpo duhet ulur 
dhe të planifikohet qysh duhet kjo punë. Së pari  duhet me ditë pse dështoj, a dështoj për shkak të 
menaxhmentit politik, për shkak të mbingarkesës së punëtorëve apo për shkak të të hyrave të cilat i 
ka pasur, do të thotë ne duhet me pas një raport të detajuar prej teje si Kryetar në fund se qysh po 
mbetet epilogu i Ndërmarrjes KRM “Pastrimi”, dhe të vazhdojmë me hapin e radhës.  
Unë gjykoj që kjo puna e ngutisë kështu nuk është e mirë. Pastaj i nderuar Kryetar duhet të jesh 
shumë më serioz gjatë prononcimeve të juaja në këtë Kuvend sepse je Kryetar i Komunës, nuk 
mjafton të thuash, më tha Ministrja ose më tha këshilltari i saj, ti si Kryetar i Komunës duhet të 
thuash çfarë thotë ligji, jo çfarë thotë këshilltari Ministres sepse aj mund me ja fut kot, andaj duhet 
të flasësh në bazë të ligjit, në bazë të planifikimeve buxhetore, në bazë të rrethanave të krijuar, 
ashtu do të duhej funksionuar. Nuk shkojnë këto gjëra kështu, duhet lënë inatet politike sepse ju 
më së paku mbështetni dhe nuk po mund t’i lëni inate politike, mirëpo duhet të shkoni fillimisht në 
takime, të shikoni nëse po ndeheni ose jo dhe të jeni në dijeni për pjesën se çka po mbetet për 
Njësinë e Podujevës, sa punëtorë, sa kamionë, cilat asete, sa komplet të tjerat sepse nuk duhet të 
mbeten ato të pashfrytëzueshme dhe ta keni raportin e plotë, kjo ngase deri më 30 shtator duhet 
miratuar buxhetin në Kuvendin e Komunës, kurse deri në fund të muajit nëntor sa është gjendja 
emergjente shpallur, mund të planifikosh për vitin e ri fiskal 2027, pra duhet pasur këto 
planifikime dhe këto bëhen duke u ulë dhe diskutuar me njerëzit më të përgatitur që i keni në këtë 
fushë dhe të marrësh nga konsultat e tyre.  

Sa i përket materialit, ju na keni sjellë letërnjoftimin e kryeshefit të NPL “Eko-Llapi” por ç’më 
duhet mua letërnjoftimi i tij, ose Certifikata e ARBK-së si dokumente përcjellëse të propozim 
vendimit që na i prezantuat, përndryshe unë fillimisht do të doja të dija burimet e financimit në 
NPL “Eko-Llapi” cilat janë ato, sa punëtor ka edhe cilat fusha i mbulojnë, si edhe pjesën tjetër se 
qysh po tentohet ndarja nga KRM “Pastrimi”, mandej cilat janë planifikimet buxhetore sepse nuk 
mjafton t’i ndahen kështu subvencione nga 100,000.00€, 200,000.00€ e 300,000.00€ pa asnjë 
planifikim, dhe më e keqja ishte çështja e blerjes së kamionëve duke cekë katër kamionë e pesë 
kamionë, kjo sepse këto çështje shkojnë me procedura, e jo shpallën procedura për blerjen e 
kamionëve të vjetër sepse operatorët ekonomik nuk mund t’i detyrosh të konkurrojnë qysh po 
dëshironi ju, mirëpo kur hapen procedurat e prokurimit në bazë të Ligjit të prokurimit atëherë vijnë 
kompanitë dhe ofertojnë, pastaj bëhet përzgjedhja.  Unë po e shoh një farë qasje ndaj zyrës së 
prokurimit sikur të mos e juaja fare, mirëpo vetëm ju tregoj që interferimet më të mëdha ky 
Ekzekutiv i Komunës i ka në zyrën e prokurimit, por çka vlen të ceket është se edhe në të kaluarën 
keni pas vërejtje në zyrën e prokurimit por pastaj keni vazhduar me të njëjtit që i keni kritikuar më 
shumti, dhe në fund i keni bërë ekspert ata të ndonjë ndërmarrje ose të ndonjë institucionit e që në 
fund ka dal mirë, askush përgjegjësi nuk po merr për këtë farë pjese.  
Kështu që të bëhet planifikimi qysh duhet për secilën çështje sepse nuk është kjo një çështje që 
duhet vetëm të ndahen mjete ashtu qysh edhe po propozohet me një urgjencë të tillë, nuk ka 
kurrfarë urgjence, prandaj të planifikohet mirë çka do ndodh tutje, a do të ketë mbingarkesë të 
shërbimeve nga Ndërmarrja “Eko-Llapi” sepse nuk ka kapacitete për të bërë grumbullimin e 
mbeturinave me 5 ose 10 punëtorë sepse nuk po mundet Ndërmarrja “Pastrimi” me 70 punëtorë 
dhe me gjithë ato kapacitete që i ka, të mira e të këqija.  Pastaj të mendohet për punëtorët e 
Ndërmarrjes “Pastrimi” për të cilët po thuhet që nuk do të mbeten jashtë, andaj ejani të ulemi dhe 
të mendojmë cili është plani se qysh duhet kthyer në funksionalitet të mirë këtë Ndërmarrje.   
Po ashtu edhe te Kompania private të cilën e keni kontraktuar dhe që i’a keni dhënë fshatrat, mund 
të ulemi të gjithë dhe të shohim ta bëjmë një plan detaj.  Përndryshe, unë edhe kur u paraqit 
Informatë rreth çështjes së mbeturinave nga ana e drejtorit ë DSHPMSH në mbledhjen e kaluar, 
kisha vërejtje që po veproni shpejt në disa çështje dhe pa plane, vetëm aty për aty, prandaj e them 
që duhet studiuar çështjet pak më mirë sepse vazhdimësi veç po derdhen mjete buxhetore dhe në 
fund rezultatet nuk po janë ato që duhet të jenë. 
z.Ekrem Rrahmani, theksoi, Kryetari i Komunës përmendi disa çështje dhe tani unë kërkoj 
sqarime. Vërtetë që unë i ngrita disa shqetësime, por mos i neglizhoni fort sepse nganjëherë unë ja 
qëlloj. Shembull kur Kryetari foli për lokacion të NPL “Eko-Llapi”, sa mbaj mend unë ne si bazë 
ose lokacion apo vend i’a kemi ndarë lokalin në Shesh që ishte një Barnatore aty, tjetër lokacion 
nuk di që i është ndarë kësaj Ndërmarrje, mund të ketë por unë nuk di tjetër.  Pra ne në atë kohë si 
Kuvend i Komunës i’a kemi ndarë atë pjesë, atë lokal, e nëse i zë kamionët kamionët në atë lokal 
që ishte barnatore, ajo është gjë tjetër.  
Gjithashtu u përmend disa herë edhe çështja e aseteve të Komunës së Podujevës në Ndërmarrjen 
KRM “Pastrimi” për të cilat u tha madje se duhet të na ndahen edhe pse nuk e dim sakt sa asete 
dhe cilat janë ato të komunës së Podujevës në atë Ndërmarrje, natyrisht kjo vetëm nëse ndahemi 
nga ajo Ndërmarrje, unë mendoj që duhet t’i marrim të gjitha çka na takojnë, të këqija e të mira , 
dhe ta fillojmë këtë punë për mbari. 
Mandej u përmend po ashtu edhe lokacioni që e ka KRM “Pastrimi” atje në pjesën e poshtme të 
qytetit, mund ta pyesni edhe drejtoreshën e pronës se qysh qëndron kjo çështje me fletë poseduese, 
por unë e di që është në emër të KRM “Pastrimi”, është e vërtetë që Komuna e Podujevës i’a ka 
ndarë atë pronë mirëpo tani nuk di qysh është procedura për t’i marrë sërish, e që nuk e besoj që 

është bash aq e thjeshtë për t’i marrë atë lokacion që i’a kemi ndarë. Nëse edhe ka NPL “Eko-
Llapi” ndokund tjetër lokacion duhet të na tregoni sepse të paktën unë nuk e di, përveç atij lokalit 
ish Barnatore në Shesh që i’a kemi ndarë, mandej nuk e di çka ka ndodhur.  
Te çështja e ARBK-së, në dokumentet që na u shpërndanë, ishte vetëm kërkesa që e ka bërë NPL 
“Eko-Llapi”, unë sërish sot hyra në sistem duke menduar se janë rifreskuar të dhënat, mirëpo te 
Ndërmarrja në fjalë aktiviteti për mbeturina nuk ekziston. Kërkesën e pashë sepse neve na i 
shpërndan dokumentet përcjellëse si gjysmë, kurse ti Kryetar sa pash unë pate dokumente më 
shumë, andaj kërkoj të na sqarosh këtë pjesë edhe njëherë. 
z.Shpejtim Bulliqi, Kryetar i Komunës, theksoi, e para që dua të them është se ju e dini që unë 
nuk frikësohem të shkoj në takime dhe se nuk jam frikësuar asnjëherë, kam kapacitet të ulem dhe 
të ballafaqohem në takime, mirëpo nuk kam qenë në Kosovë kur është mbajte aj takim mes 
Kryetarëve të Komunave të regjionit dhe për këtë e kam publikisht arsyeshmërinë e mos 
pjesëmarrjes, pra nuk kam qenë në Kosovë dhe kjo ka qenë arsye pse unë nuk kam shkuar. Nuk 
është problemi kinse i kam ikë ose nuk kam pasë vullnet të jem në takim, madje ka dy ose më 
shumë herë, para se të thirret aj takim, unë vetë i kam ftuar në një takim të tillë të gjithë Kryetarët e 
Komunave të regjionit të Prishtinës që të takohemi dhe ta diskutojmë këtë problem sepse për 
Ndërmarrjen KRM “Pastrimit” pa u pajtuar Komuna e Prishtinës dhe Komuna e Podujevës nuk 
mund të merr asnjë kahe procesi ngase jeni në dijeni vetëm ne të dyja jemi aksionarë të 
përhershëm në këtë Ndërmarrje, dhe na takon ajo çka na takon në bazë të përqindjes së aksioneve 
që kemi, as më pak, as më shumë. 
U tha se po marrim veprime të ngutshme, mirëpo nëse ju mendoni që veprimet tona janë të 
ngutshme, unë po mendoj që gabim e keni sepse nuk janë të ngutshme, por  janë veprime që po 
duhet t’i ndërmarrim për shkak të gjendjes në të cilën jemi, përndryshe unë nuk e kam ditë në 
dhjetorin e vitit të kaluar që do të vije kjo gjendje kështu e Ndërmarrjes regjionale sepse siç e dini 
edhe ju, jemi prej komunave të vetme thuajse që nuk i kemi pas këto probleme, është menaxhuar 
mirë, kemi pas makineri të mjaftueshëm dhe nuk kem i pas telashe, madje nuk kemi pas telashe 
edhe kur kanë kërkuar të tjerët që ta largohet kryeshefi aktual që është në atë Ndërmarrje sepse nuk 
kemi dashtë të përfshihemi në lojëra na politike e aq më shumë për ta politizuar këtë Ndërmarrje, 
mirëpo fatkeqësia më e madhe është që vetvetiu kjo Ndërmarrje është politizuar, e them këtë sepse 
në rast se kjo Ndërmarrje merr kamionë prej X personit që nuk po dua t’ia përmend emrin tani, por 
që është komplet puro i lidhur politikisht dhe qiraja për një kamioni paguhet 360€ në ditët, pra 
vetëm qiraja e kamionit paguhet 360€ në ditët dhe janë 9 kamionë me qira që paguhen nga 360€ në 
ditë, si dhe paguhet për një ton të mbeturinave diku rreth 64€, kurse çmimi që paguajmë ne është 
20.5 €, ndërsa në një Komunë tjetër paguhet 64€ për një ton të mbeturinave,  
z.Ekrem Rrahamni, nga vendi thekson se ato janë specifika tjera sepse ai e paguan tonin e 
mbeturinave vetë, paguan naftën, shoferin dhe paguan edhe tjera gjëra, njëjtë i bie thuajse. 
z.Shpejtim Bulliqi, Kryetar i Komunës, vazhdon, për çfarë specifikash  bëhet fjalë që po e thoni, 
unë nuk po e di, në rregull ta zëm ashtu është, mirëpo edhe nëse i paguan gjitha ato që i ceke, a të 
llogaritim atë kosto dhe shikojmë ku del vlera. Nuk është njëjtë kjo çështje qysh po thuhet sepse 
një tonë mbeturina për ta deponuar kushton 11€ nëse nuk gaboj, mirëpo po bëhet fjalë për 360€ për 
një ditë që paguhet në emër të qirasë për një kamion, prandaj po e them që Komuna e Podujevës 
nuk e ka sjellë në këtë gjendje Ndërmarrjen “Pastrimi”.    
z.Ekrem Rrahamni, sërish nga vendi thekson se ndoshta ne si Komunë nuk e kemi sjellë në këtë 
gjendje Ndërmarrjen në fjalë, mirëpo pak i’a kemi ndihmuar.  

z.Shpejtim Bulliqi, Kryetar i Komunës, vazhdon,  ndoshta pak po sepse kur e sheh që po rëzohet 
vetë duhet shtyrë pak sepse nuk ke çka t’i bësh, me mbajt në këmbë nuk mundesh në qoftë se ajo 
po donë të rrëzohet me çdo kusht dhe po duan ta rrëzojnë, rrëzohet, ne nuk mund me mbajmë në 
këmbë sepse jemi me një përqindje shumë të vogël si aksionar në raport me Komunat tjera, prandaj 
e kemi këtë situatë qysh e kemi tani. 
Sa i përket asaj që u tha se nuk është gjendje emergjente, unë e them që është gjendje emergjente 
sepse edhe situata që ka ardhë është emergjente, në muajin dhjetor të vitit të kaluar unë nuk kam 
mund ta di që do të vije kjo gjendje kështu siç është, po ta dija sigurisht që në buxhetin e vitit 2026 
do t’i planifikoja 200,000.00€ apo 300,000.00€ për Ndërmarrjen komunale “Eko-Llapi” dhe do t’i 
blija kamionët qysh herët dhe nuk do e prisja këtë moment . 
Sa i përket bazës ligjore që i cek andej këndej, po jua lexoj si në vijim, baza ligjore apo obligimi 
për t'i pajisur kompanitë publike apo private me leje përkatëse mjedisor për mbledhjen dhe bartjen 
e mbeturinave komunale përkatësisht me lejen mjedisore komunale bazohet në nenin 25, nenin 34 
të Ligjit bazik për mbeturina si dhe nenet 18 dhe 39 të Ligjit numër 06/L-071 për ndryshimin dhe 
plotësimin e ligjit 04/L-60 për mbeturina. Baza ligjore apo obligimet për t'i pajisur kompanitë 
publike apo private me leje përkatëse mjedisore për mbledhjen e bartjen e mbeturinave inerte nga 
ndërtimet dhe demolimet e objekteve ndërtimore përkatësisht me lejen mjedisore komunale 
bazohet në nenin 25 dhe nenin 40 të Ligjit bazik për mbeturina si dhe në nenet 18 dhe 39 të Ligjit 
08/L-071 për ndryshimin dhe plotësimin e Ligjit 04/L-60 për mbeturinat. Pra kjo është baza ligjor, 
por nëse ndokujt i intereson diçka më shumë për të filluar në bazë ligjore, le të kërkojnë Ligjin që 
është bërë për plotësimin dhe ndryshimin e Ligjit për mbeturina dhe vazhdohet tutje, përndryshe ne 
nuk po flasim paushall, por po flasim me fjalët e zyrtarëve kompetentë për këtë çështje që kemi 
diskutuar, nuk kam diskutuar në kafe ose në rrugë, por kam diskutuar në zyrë me zyrtarë 
kompetent që merren me këtë çështje, pra nuk janë fjalë të kafeve këto. 
Ne mund të diskutojmë a të dëshironi për këtë punë, dhe nëse ju e vlerësoni që nuk ka nevojë, ne 
mund të heqim dorë dhe nuk i’a ndajmë këtë shumë të mjeteve Ndërmarrjes komunale dhe nuk i 
blejmë kamionët, mirëpo mos dilni pastaj dhe të mbani konferenca për shtyp duke thënë “na 
mbuloj bërllogu”, nuk kemi kamionë ne për t’i fut në veprim për të larguar mbeturinat, pra ju 
vetëm na tregoni se a po dëshironi të na ndihmoni ta shtyjmë këtë punë përpara apo jo, përndryshe 
nëse doni të na bëni pengesë atëherë nuk ka problem bëjeni.  Shumë shumë lehtë është me fol, por 
punët duhet të kryhen. Ne pas rreth 1 muaj e gjysmë mund të kthehemi në pikën me dy kamion në 
funksion, dhe nëse kthehemi aty, më tregoni ju çka do të bëjmë pastaj dhe qysh mund t’ia bëjmë në 
fund të muajit tetor nëse situata kthehet në dy kamionë në funksion për bartjen e mbeturinave, kur 
minimumi i kamionëve të tillë për territorin tonë duhet të jetë shtatë për të mbuluar territorin e 
Komunës së Podujevës. Prandaj po ju pyes qysh po dëshironi t’ia bëjmë, a kemi zgjidhje tjetër, më 
tregoni një zgjidhje tjetër dhe unë po veproj sepse ne mund të mos i dimë dhe tregona ju cila është 
zgjidhja, qysh mund ta zgjedhim problemin në fund të muajit tetor, tregomëni a keni ide, unë po ju 
pyes juve tani se qysh do t’ia bëjmë në fund të muajit tetor kur potencialisht mund të kthehet 
situata me dy kamionë në funksion e që edhe ata nuk mund të thuhet se janë të sigurt sepse niset 
nga një pjesë/rrugë dhe prishet në pjesën ose rrugën tjetër, pra nëse ka zgjidhje ne po vazhdojmë 
me atë zgjidhje, nuk ka problem sepse këto para janë të qytetarëve të Komunës së Podujevës dhe 
këto para po na duhet t’i ndajmë, dhe tani a po mendoni që është solucion që në të vazhdojmë edhe 
rreth tre muaj me këtë nivel të pagesës me këta tre kamion privat që kemi me qira, apo po mendoni 
që ato para sa i japim privat për qira, apo t’i kthejmë në asete si mjete për një Ndërmarrje e cila 
mund të ndodh që në të ardhmen të jetë ajo që do t’i barten kompetencat për bartjen e mbeturinave 

në Komunën e Podujevës, kjo në mënyrë hipotetike sepse nuk jemi duke e ditë askush qysh po 
zhvillohet situata me Ndërmarrjen regjionale. 
U përmend po ashtu specializimi sa i përket punëtorëve të Ndërmarrjes komunale, mirëpo më 
tregoni çfarë specializimi kanë ata punëtorë që grumbullojnë mbeturina, çfarë specializimi është ai, 
më tregoni, madje kemi njërin prej këshilltarëve këtu z.Abedin Zeka i cili ka qenë anëtar i Bordit të 
KRM “Pastrimi” dhe mund të na tregoj çfarë specialzimi kanë ata punëtorë sepse unë po e di dhe 
po dua ta di, ndoshta kanë, por nuk besoj që kanë farë specializimi.  
Çështja tjetër është se politikë nuk jemi duke bërë në këtë punë, politikë mund të bëjmë diku tjetër 
sepse nuk mundemi të bëjmë politikë tani me mbeturina. Përparim Rama ju e dini që ka dy vite që 
e ka Prishtinën në bërllog në gjitha anët, ne fatmirësisht nuk e kemi pas atë problem. Po dëgjoj 
gjëra të ndryshme nga vendi që po thoni, mirëpo unë nuk jam në koalicion me Petrit Reçicën, unë 
shumë të qartë e thash më parë, si Komunë e Podujevës nuk kemi pasë probleme dhe nuk kam 
pasur asnjë arsye të hyjë në lojëra politike për të shkarkuar ose ngarkuar nga pozita persona ngase i 
kemi pas shërbimet në nivel, puna ka ecë mirë dhe nuk kam dashur të bëjë politikë me atë 
Ndërmarrje, madje të jeni shumë të bindur se kam pasë besimin që kjo Ndërmarrje regjionale do të 
filloj të marrë veten dhe të këndellet, por nuk ka ecë ashtu dhe tani nuk mund ta mbash në këmbë 
me zor. Prandaj ne asgjë nuk kemi bërë më shumë sesa që po kërkojmë shërbim prej tyre, ne i 
paguajmë sikurse të gjithë qytetarët që paguajmë këtë Ndërmarrje për të na kryer shërbime, por kjo 
Ndërmarrje nuk ka kapacitet të na kryej shërbime, ne duhet të kërkojmë rrugë zgjidhje qysh të 
dalim, nëse keni ndonjë rrugë zgjidhje tjetër më tregoni, unë nuk kam problem do t’ju dëgjoj, veç a 
keni ide më të mira, por ne për momentin nuk po shohim ide më të mira për të dalë nga kjo situatë. 
Nëse dëshironi të vazhdojmë me pagesa ende tutje me ata kamionë që i kemi marrë me qira ashtu 
siç jemi duke paguar, ne duhet ta zhvillojmë edhe një prokurim të ri dhe ndajmë para për aq 
kamionë sa mund t’i marrim tre ose katër, për shërbime, aq do të na merr para kompania tjetër. 
Unë po mendoj që më mirë është ta krijojmë një bazë të makinerisë që potencialisht në të ardhmen 
në çfarëdo rrethane që mund të kemi, si fillim t’i kemi katër kamionë për bartjen e mbeturinave, 
ndoshta nuk mund t’i kemi katër, t’i kemi vetëm tre, apo e kundërta mund t’i kemi pesë, sepse 
prokurimi do ta përcaktoj këtë çështje.  
Prandaj ne mund të diskutojmë sa do që dëshironi për këtë problem, por nuk është problem që ne 
duhet të bëjmë politikë me këtë, por është problem për të cilin po kërkojmë rrugë zgjidhe për të 
dalë prej kësaj situate dhe të ecet tutje, kaq, përndryshe sa të dëshironi mund të diskutojmë.  
Sa i përket lokacionit të Ndërmarrjes “Eko-Llapi”, kjo Ndërmarrje është duke e shfrytëzuar 
lokacionin i cili ka qenë në të kaluarën për mbetjet kimike dhe për një kohë i kanë qenë garazhet e 
KRM ”Pastrimi” në pjesën e poshtme të qytetit në rr.”Zahir Pajaziti”, pra e gjithë makineria e 
kësaj NPL “Eko-Llapi” është në atë lokacion, ndërsa ashtu qysh Kuvendi i Komunës ka marrë 
vendim për t’ia dhënë në shfrytëzim atë parcelë Ndërmarrjes Regjionale ashtu merr vendim edhe 
për t’ia marrë, sepse është pronë e Komunale, madje jeni në dijeni që kemi investuar si Komunë në 
atë pronë në ndërtimin e garazheve dhe të tjera me një shumë mbi 100,000.00€, do të thotë kemi 
asete që kemi investuar në atë Ndërmarrje. 
Unë nuk jam i interesuar dhe mos mendoni që ata punëtorë do të bëhen barrë për Komunën sepse 
ne nuk do të mund t’i lëm ata punëtorë në rrugë, mirëpo atyre duhet t’ju bëjmë një zgjidhje dhe 
unë po e them që potencialisht në rrugën çfarë është duke shkuar situata me Ndërmarrjen 
“Pastrimi” ata punëtor në të ardhmen unë i shohë në kuadër të Ndërmarrjes ‘Eko-Llapi” sepse nuk 
kemi ku t’i dërgojmë, ata kualifikimet nuk kanë, përjashtimisht ndonjë prej tyre, andaj ata do të na 
duhet t’jua mundësojmë që prap të vazhdojnë ta kryejnë të njëjtën punë dhe të njëjtën veprimtari. 

Pra nëse veç vije puna deri te shpërbërja e Ndërmarrjes KRM “Pastrimi”, neve do të na duhet të 
merremi edhe me punëtorët e saj duke krijuar mundësi t’i bartim në Ndërmarrjen komunale “Eko-
Llapi” dhe që t’i rrisim kapacitet e saj ngase e dim cilat janë kapacitetet e NPL “Eko-Llapi”. 
Sa i përket raportimit, po u informova edhe nga Kryesuesi i Kuvendit që në fund të vitit është 
paraparë raportim në këtë Kuvend, pra Kryeshefi i saj në fund të vitit do të vijë dhe të raportoj në 
këtë Kuvend qoftë për gjendjen financiare, qoftë për të gjitha punët edhe veprime që i kanë bërë, 
pra qenka edhe në Planin e punës së Kuvendit për këtë vit.  Pra raportimi duhet të dorëzohet me 
shkrim, t’iu dorëzohet komisionit të aksionarëve dhe anëtarëve të Kuvendit e pastaj ulemi dhe e 
diskutojmë atë, mirëpo edhe kryeshefi i asaj Ndërmarrje komunale do të jetë këtu prezent në atë 
mbledhje ngase ai nuk është i paprekshëm, madje edhe tani qenka këtu prezent dhe po na dëgjon. 
Në anën tjetër, kurdo që ju vlerësoni si Kuvend, keni të drejtë të kërkoni auditim të jashtëm sepse 
edhe kjo Ndërmarrje komunale nuk është e paprekshme, pra mund ta bëjmë një auditim të jashtëm, 
normale që duhet paguar një auditim i tillë, dhe i bëjmë auditim kësaj Ndërmarrje, dhe e shohim 
krejt gjendjen se qysh qëndron aty, nuk kurrfarë teshash ajo punë sepse sekrete këtu nuk ka, punët 
dhe aktivitetet janë publike, dikush e potencoj se është i pakënaqur me këtë Ndërmarrje, dikush 
tjetër e potencoj që është i kënaqur, kurse unë t’ju them të drejtën nuk është se jam shumë i 
kënaqur me punët që bënë, ka qenë më kthjellët, kurse tani në këtë vit më ngadal po shikojnë punët 
dhe ka qenë më i ngarkuar, nuk e di arsyen ndoshta kanë nevojë për ndonjë “Infuzion” ndihmë.   
Kryesuesi i Kuvendit, theksoi, të nderuar kolegë, ju lus që të vazhdojmë sikurse çdo seancë tjetër 
ku fillimisht jepet fjala për diskutime të këshilltarëve të Kuvendit, t'i përfundojmë gjitha ato e 
pastaj varësisht referimeve të fjalimeve t’juaja sërish e keni të drejtën e fjalës edhe nganjëherë. 
znj.Adelina Stublla, theksoi, mirë që sot u dhanë shpjegimet nga ana e Kryetarit të Komunës për 
dallim prej mbledhjes së Komitetit për Politikë dhe Financa që nuk i patëm këto sqarime, dhe për 
atë u dakorduam që kjo pikë të shtyhet për sot dhe t’i rekomandojmë Kuvendit për shqyrtim.  
Një pyetje e kam për Kryetarin e Komunës, a do të ketë shtim të stafit në Ndërmarrjen Publike 
Lokale “Eko-Llapi”, si dhe punën e Raportit financiar të kësaj Ndërmarrje, mirë që u cek që të 
paktën ta kemi brenda këtij viti apo në gjashtë mujorin e parë ose të dytë, në mënyrë që të kemi një 
raport financiar për punët e kryera dhe për shpenzimet që i bëjnë kjo Ndërmarrje. 
Kryesuesi i Kuvendit, theksoi, propozoj që kryetari i komunës t’i evidenton të gjitha pyetjet në 
mënyrë që të mos përgjigjet për secilën duke marrë fjalën dhe që diskutimi të bëhet si në formë 
interaktive, dhe në fund edhe njëherë t’i jap gjitha përgjigjet dhe sqarimet e nevojshme. 
z.Valon Demolli, theksoi, fillimisht e them se më me kënaqësi do ta pritja në rend të ditës  
shkarkimin e këtij kryeshefit ekzekutiv të Ndërmarrjes në fjalë sepse mendoj që është një 
menaxher shumë i dobët. Çështja tjetër, i nderuar kryetar i Komunës, nuk e di dhe nuk po mund ta 
kuptoj mjaftueshëm, ky stafi i KRM “Pastrimi”, a do të kaloj te Ndërmarrja komunale, siç janë 
shembull shoferët e stafit që besoj që i duhen edhe Ndërmarrjes komunale. 
Po ashtu edhe te çështja e inkasimit, unë mendoj që duke u bërë një tollovi rreth inkasimit për 
shkak se ka njerëz që kanë paguar për një vit në KRM “Pastrimi”, kurse tani kanë bërë kontratë me 
Kompaninë private “Natyra”, prandaj dua ta di paksa këtë çështjen e inkasimit se qysh do të shkoj 
tash e tutje nëse veç i kalojnë kompetencat NPL “Eko-Llapi”  
z.Artrit Mulliqi, theksoi,  fillimisht më lejoni ta shfrytëzoj këtë fjalim për t’i uruar të gjithë 
nxënësit dhe personel mësimor fillimin e vitit të ri shkollor. Unë ndihem i lumtur që një ide e 
kamotshme e imja në këtë Kuvend Komunal e që ndoshta i ka tre vite që më ka ardhë si ide për 
shkak të ecurisë edhe siç unë e kam parë gjendjen në Ndërmarrjen KRM “Pastrimi” dhe kam 
kërkuar që këtë aktivitetin e menaxhimit të mbeturinave në Komunën e Podujevës të fillojë ta 
ushtroj NPL “Eko-Llapi”. Do të thotë që tani jemi në një situatë ku ose ne duhet të marrim 

kamionë me qira për shkak të vështirësive që janë krijuar në KRM “Pastrimi” ose t;i blejmë disa 
kamionë tonë për grumbullimin e mbeturinave me të cilat në fund të ditës do të mbeten edhe pronë  
e jona.  Në mes të dyja këtyre situatave unë sigurisht se do ta votoj opsionin e parë ku ne do ta 
kemi kompaninë tonë që do t'i mbledh mbeturinat.  Sigurisht kjo kërkon edhe personel të 
kualifikuar e duke e parë ecurinë e KRM “Pastrimi”, ne në të njëjtën kohë mund që punëtorët e saj 
t'i kalojmë në kompaninë tonë lokale NPL “Eko-Llapi” në momentin dhe në kohën e duhur.  
z.Ermal Osmani, theksoi, sa i përket kësaj teme të rendit të ditës për Ndërmarrjen “Eko-Llapi” 
dua të lëshohem së pari te Ndërmarrja KRM “Pastrimi” për disa detaje. Kryetari e ceku që as nuk 
po dua të bëjë politikë e as asgjë, mirëpo unë ju them se keni bërë politikë, politizimi i kësaj 
Ndërmarrje këtu në Komunën e Podujevës, e dimë kush punon i nderuar Kryetar dhe e dim qysh 
është politizuar, pastaj e dimë qysh kanë kaluar persona dhe individ të caktuar brenda jave prej 
Kompanisë “Pastrimi” në Kompaninë e Ujësjellësit, nuk dua të lëshohem në emra.  
Komuna e Prishtinës para dy viteve të fundit e ka pas në qeverisje këtë problem, ka ndodhë sepse 
donin ta qitnin me bërllog edhe Komunën e Prishtinës në mënyrën më të keqe të mundshme.  
Edhe ju jeni kundër kryeshefit aktual të KRM “Pastrimi” një kohë, por tani u morët vesh me të       
për ta heq menaxherin e Ndërmarrjes “Pastrimit” të Komunës së Podujevë, ish kolegun dhe bashkë 
partiakun tuaj Kryetar Shaban Beselicën. Tani u ndreqët aty dhe filluat bisedimet dhe i futet rreth 
50-60 veta në punë në Kompaninë “Pastrimit”, dhe tani kjo është gjendja e mjerueshme.  
Unë jam për zgjidhje, pse, sepse për çdo ditë dilte Bahri Selimi me njoftim në Facebook duke 
thënë veprim, veprim, kur shkoja te shtëpia ime sërish bërllogu me shumicë aty, asnjë veprim nuk 
u ndërmerrte, kështu që kërkoj të ndërmerrni veprime dhe t’i kryeni punët sepse interesi i 
qytetarëve është të hiqet bërllogu. 
Sa i përket Ndërmarrjes “Eko-Llapi”, paksa e ke rëndu shumë Kryetar, nuk mund të “qojnë rëndë” 
edhe kjo Ndërmarrje, madje paramendoni një ditë këtu afër në parking mi mori paratë ai punëtori, 
dola për kafe atu afër, mirëpo ku shkova te shtëpia ime i njëjti punëtor në majë të shtyllës 
elektrike, herë punon në parking, herë punon në rrymë, madje në një mbrëmje po të njëjtin punëtor 
e pash në shesh duke pastruar Sheshin me gyp të ujit, diçka e tepërt është, bile merreni ndonjë 
veprim tjetër sepse gjithë kjo punë nuk po munden. 
Edhe një raport financiar sa i përket parkingjeve, nuk lëshohen kupon fiskale. A ka ndonjë raport, 
këtu prezent është edhe kryeshefi i Ndërmarrjes “Eko-Llapi” të na sjellë një raport javor ose ditor 
se qysh qarkullohen ato mjete financiare, rampa (laura) aty nuk është dixhitale për të lëshuar hyrje-
daljen, as nuk dihet qysh kontrollohet as asgjë, prandaj do e mirëpritsha një raport financiar për 
këto parkingje sepse po shoh se po “kasiratin” para. 
z.Besim Latifi, theksoi, nga ana e Kryetarit pashë që po mundohem të shpërndajë përgjegjësinë, 
mirëpo nuk ka këtu shpërndarje të përgjegjësisë kryetar, përgjegjësia është e juaja si pushtet, si 
ekzekutiv dhe si partner të koalicionit që jeni bashkë, është përgjegjësi vetëm e juaja, përndryshe 
se çka është përgjegjësi e Kuvendit dihet.  
Unë edhe në fjalimin paraprak e sqarova që ne nuk votojmë dhe nuk mbështetim forma të tilla të 
cilat vijnë brenda natës, është prodhuar një çështje, tani duhet ta subvencionojmë, duhet ta bëjmë 
kështu, duhet ta bëjmë ashtu, jo, planifikoni qysh duhet. 
Edhe njëherë po ju them se fillimisht duhet të ndaheni nga Ndërmarrja regjionale, të shikohet 
epilogu i saj, të shikohen punëtorët e saj, asetet e saj, pastaj të shikohet forma se qysh duhet të 
kalojnë ato në Ndërmarrjen lokale, sepse ka procedura qysh mund t’i shfrytëzosh ato më tutje. 
Nuk është në rregull që tërë kohën të aludohet duke thënë nuk po bëjmë politikë, kurse në anën 
tjetër po thoni Kryetar që nuk ka nevojë, mirëpo unë ta them ka nevojë sepse ato shërbime kanë 
qenë edhe para teje si Kryetar dhe do të jenë edhe pas teje, nuk i ke zbuluar ti, kanë funksionuar në 

të kaluarën, edhe pse nuk kanë qenë në nivelin më të kënaqëm, kjo Ndërmarrje “Pastrimi” ka 
funksionuar, e ka mbledhur bërllogun në tërë territorin e Komunës së Podujevës, i ka mirëmbajtur 
hapësirat publike, i ka larë rrugët, kurse sot nuk po mundeni t’i bëni këto punë edhe me Kompani 
private të cilat i keni kontraktuar, madje edhe me Ndërmarrjen komunale “Eko-Llapi” dhe me këto 
subvencionime tërë kohën. Do të thotë, për këto çështje për të cilat dihet kush është përgjegjës. 
Çështja tjetër, ti Kryetar kërkove ashtu në formë hajgare nëse mund ta them, kur e the mund të 
çojmë një auditor të jashtëm për të bërë auditimin, mirëpo në seancën e qershorit, këtu në kuvend 
bashkë me kërkesën e shefit të Grupit të LVV-së ju kemi kërkuar të formojmë komision investimor 
për ndarje të bursave, keni ardh në seancën tjetër dhe pas presionit e keni shti të tërhiqet dhe ke 
thënë që atë raport do ta sjellë auditori i brendshëm në seancën e radhës, pra është dashtë në 
muajin korrik të sjellët ai raport për ndarjen e bursave, por nuk e ke sjellë as në korrik e as në 
shtator ose tani në këtë seancë të gushtit, do të thotë tërë kohën je duke bërë manovra politike, dhe 
tërë kohën ne po mundohemi të mos hyjmë në këto manovra politike sepse nuk është koha, edhe të 
kohën po mundohem mos me hy në këto manovra politike se nuk është koha, por besoj që është 
problemi edhe duhet të zgjedhet.  
Po ashtu zure në gojë qiranë e një kamioni ditor, meqë nuk ka transparencë, a po tregoni sa jeni 
duke e paguar për një ditë atë kamion që e keni marrë me qira, e unë sipas informatave jo zyrtare 
unë kam informatë se ai kamion paguhet qira për një ditë 500€, janë duke u përgatitur edhe letrat 
në prokurim që është 500 euro për një ditë, por është mirë të na tregoni ju. 
Çështjet duhet të planifikohen, nuk është kaq e thjesht s themelimi, as shtimi i një aktiviteti kaq të 
rëndësishëm dhe që ka volum i një Ndërmarrje e cila ka një domen krejt diçka tjetër, nuk është e 
thjesht të themelohet dhe të ngarkohet sepse nuk po mundet ta kryej ajo Ndërmarrje e cila e ka 
kryer atë punë qe 26 vite, e po e kryen kjo Ndërmarrje komunale me ata punëtorë dhe me atë 
kapacitet që ka, do të thotë se nuk bëhen tjera ato, si i dërgove paratë andej si këndej, aty është në 
pyetje menaxhmenti, kaq e thjesht është kjo, pra menaxhmenti dhe plani duhet të funksionoj qysh 
duhet, kanë inkasim, kanë financa sepse nga qytetarët i marrin paratë, madje marrin edhe për një 
vit inkasim në bazë të kontratave që kanë, kështu që duhet parë se ku është problemi në zingjirin 
komandues, duhet ulur për t’i bërë planet qysh duhet dhe të ndahet buxhet qysh duhet për 
probleme të caktuara, jo me ‘infuzione” ndihma ashtu qysh e potencove ti Kryetar, sepse nuk 
funksionon shteti vetëm me “Infuzione” ndihma, për atë bëhen planifikimet, e keni deri më 30 
shtator ta sjellni buxhetin andaj planifikoni në buxhet, sjelleni planin çfarë doni të bëni ne e 
mbështesim, por në këtë formë qysh e keni sjellë nuk ka mbështetje kështu, nuk mund t’ju japim 
votën kështu veç ku doni ju të gjuani para duke u thirr në atë qysh po e thoni se është krijuar 
nevoja, mirëpo fakt që është krijuar nevoja dhe e keni shpall gjendje emergjente dhe duhet t’i kryej 
shërbimet dikush, nuk ke nevojë të duplifikosh, mendoni çka të bëni pas muajve nëntor  dhjetor.  
Duhet të kryhen procedurat dhe të shkëputeni prej Kompanisë “Pastrimi” nëse veç e keni vendos 
në këtë formë.  Pra ne i japëm edhe kritikat por i japëm edhe zgjidhjet, por nëse nuk doni t’i 
dëgjoni është temë tjetër.     
z.Ekrem Rrahmani, theksoi, pak më herët Kryetari e përmendi se çka duhet të jenë ose çfarë 
punëtorësh duhet të jenë ata. Duhet të jenë zyrtar të certifikuar për menaxhim të mbeturinave, 
punëtorët duhet të jenë të certifikuar siguri në punë, duhet t’i kenë certifikatat kundër zjarrit për 
çka unë kamë vërejtur këtu se janë aparatet dhe që shpesh po zhvillohet procedurë tenderuese 
kundër zjarrit, por ju asnjë punëtor as të Komunës nuk i ke të certifikuar për përdorimin e tyre, 
kurse tek ne në punë ku punojmë nuk mundesh të punosh pa shkuar një ditë në trajnim për 
përdorimin e aparatit të zjarrit, pra këta aparate që i keni këtu në korridor nëse di ndokush ta 
përdorë dhe ta aktivizoj në raste të zjarrit, (unë çka të doni ju kam borxh), për ta kap e heq 

siguresën dhe të iket po, a për ta përdorur për fikjen e zjarrit jo nuk keni asnjë. Prandaj nuk mund 
të hysh në punë pa e pasë certifikatën e sigurisë në punë sepse mund të shkosh të punosh diku dhe 
ta lëndosh tjetrin prandaj duhet me ditë qysh duhet të punohet, kjo vlen edhe me mbeturina, por 
edhe certifikatat kundër zjarrit        
po ashtu e përmendi Kryetari pak më herët që KRM “Pastrimit” i është dhënë një kamion për 
mbeturina që na është dhuruar donacion Komunës së Podujevës nga Qyteti Linz i Austrisë, mirëpo 
po ju pyes a mund t’i tërheqni atë kamion KRM “Pastrimi” dhe t’ia dhuroni NPL “Eko-Llapit” 
pastaj nëse ajo kompani e ka vetëm në shfrytëzim atë, përndryshe ata duhet ta kenë edhe 
servisimin nonstop sepse ne disa vetura të vogla i kemi dhe po duhet çdo tre muaj t’i serivisojmë, 
andaj këta kamion që janë nëpër rrugë e kot është nëse nuk ka servisim dhe menaxhim të tyre, 
madje edhe atje ku blihen duhet të vije ndonjë person nga atje të na e certifikoj një person këtu për 
t’i rregulluar ata kamion, e jo vetëm nëse i ndezët ndonjë alarm i kuq ta zëm e pastaj të ndalet 
kamioni, e që pastaj mund të rrjedh ujin nga mbeturinat duke na shkaktuar edhe erëra qytetarëve    
z.Shpejtim Bulliqi, Kryetar i Komunës, theksoi, unë edhe kësaj radhe po flas edhe më nuk dua 
me diskutuar rreth kësaj problematike. Një çështje po më bën shumë përshtypje që jeni duke u 
paraqitur sikur nuk e dini gjendjen ose sikur s'po doni ta dini në cilën gjendje jemi. A e dini ju 
qysh e di unë për këtë Ndërmarrje qysh e ka gjendjen dhe ku është, besoj e dini edhe ju këtë andaj 
mos u paraqitni kështu që nuk i dini gjërat. Unë tek që e di po dua të ndërmarr masa preventive për 
të mos ardh deri te një bllokadë e mundshme, mirëpo ju po paraqiteni sikurse çdo gjë është në 
rregull në këtë Ndërmarrje, kurse edhe ju e dini që nuk është ashtu. 
Ishte pyetja rreth punëtorëve të KRM “Pastrimi” se ku do të mbeten, unë e përmenda më parë dhe 
e përsërita dy-tri herë që deri vie deri te shpërndarja e KRM “Pastrimi”, punëtorët e saj na duhet t’i 
kthejmë ne në punë sepse në rrugë punëtorët nuk mbeten dhe nuk guxon të mbetet asnjë punëtor në 
rrugë, nëse ka stërngarkesë administratat e asaj Ndërmarrje atëherë situata e tyre duhet diskutuar se 
çfarë do të bëhet tutje.    
Pastaj u përmend raporti financiar, atë do ta keni, madje kujtoj që nga muaji prill raporti veç është 
në dispozicion tek aksionarët. Mandej u cilësua si menaxher i dobët  kryeshefi i kësaj Ndërmarrje, 
unë mendoj se ndoshta është edhe menaxher i dobët, por nuk ka vërejtje dhe nuk kem i pasë ndonjë 
vërejtje ne, mirëpo më tregoni ju mua se çka mund të bëjë kryeshefi ose qysh e ka titullin 
menaxheri i Njësisë këtu në Podujevë, prishet kamioni, ai kamion duhet të dërgohet për servisim 
në Prishtinë, kur e dërgon në Prishtinë atje atë pjesë ndoshta e rregullojnë pas shumë ditëve dhe tri 
pjesë tjera i’a heqin atij kamioni e që pastaj duke ardh nga Prishtina në Podujevës sërish prishte 
diçka tjetër duke u mbetur në rrugë, çka do bëjë ky pas kësaj situate, ky nuk e menaxhon 
autoparkun atje sepse punët e autoparkut dhe mirëmbajtjes së kamionëve i menaxhojnë ata në 
Prishtinë si nivel qendrorë i Ndërmarrjes, përndryshe po të mos ishin këto probleme kjo Kompani 
nuk do të vinte në këtë gjendje. 20 herë na kanë gënjyer duke na thënë jo po e sjellim kompjuterin, 
jo po e lidhim me Turqi, duhet andej duhet këndej, kurse ne pritë kompjuter prit lidhje me Turqi, 
në fund as kompjuter as lidhje me Turqi, kamioni vazhdon të mbetet në defekt. Pesë kamionë i 
kanë në defekt të cilët qëndrojnë në placin e tyre këtu në Podujevë e që besoj edhe ju e dini që ata 
kamionë nuk e kanë vendin të qëndrojnë këtu por duhet dërguar që të rregullohen në servis dhe të 
kthehen pastaj në shërbim të qytetarëve, por nuk e bëjnë këtë, madje madje po jua tregoj edhe një 
rast ku më është dashtë të intervenoj që me kapacitete tonat t’ia ndërrojmë ndërruesin e shpejtësive 
një kamioni, bëhet fjalë gjatë kësaj situatën emergjente që jemi, pra ekstra kemi vepruar vetëm e 
vetëm që ta funksionalizojmë atë kamion për të dal në shërbim, prandaj tani e rëndësishme është 
që janë vetëm dy kamionë në shërbim, njëri më i vogël njëri më i madh 

Sa i përket inkasimit, ju e dini që Komuna e Prishtinës deri vonë e ka pasë inkasimin që e ka bërë 
Komuna e që pastaj i’a ka bartë mjetet buxhetore të inkasuara asaj Ndërmarrje dhe e ka pasë një 
përqindje, po ashtu edhe ne me Rregulloren tonë e kemi që ne si Komunë të marrim çështjen e 
inkasimit dhe ne pastaj t’ia paguajmë Ndërmarrjes, por nuk e kemi bërë asnjëherë dhe jemi në 
shkelje të Rregullores sepse e kemi gjet atë Rregullore dhe ka vazhduar ashtu siç ka qenë si proces 
ende, mirëpo nëse në të ardhmen vie deri te ajo që e diskutuam ne detyrimisht do duhet ta marrim 
edhe inkasimin në nivel të Komunës e pastaj t’ia bartim atë Ndërmarrjes. 
Pastaj ju e dini që ne kemi qenë pjesë e një projekti me GIZ-in Gjerman për t’i regjistruar 
ekonomitë familjare dhe ka rreth dy vite që janë regjistruar diku rreth 5000 ekonomi familjare por 
asnjëra prej atyre ekonomive familjare nuk është fut në sistem të pagesave, sot e asaj dite, pra janë 
regjistruar dhe kemi dhënë edhe mjete financiare ne si Komunë, ka dhënë edhe GIZ por ende nuk 
janë futur në sistem, arsyet pse i din ata, kurse në anën tjetër ankohen për çmimin se është ulët dhe 
nuk po mund ta mbulojnë vetveten si Podujevë.               
Na u tha se përgjegjësia është e jona, po, ne e kemi marrë përgjegjësinë dhe jemi duke u 
ballafaquar me atë që të mos vijmë deri te një situatë e tillë, madje dikush nga parafolësit e tha që 
jo i kemi pasë marrëdhëniet jo të mira fillimisht me kryeshefin, pastaj kinse i kemi rregulluar për të 
ndikuar në emërimin e menaxherit këtu në Njësinë në Podujevë, e gjëra të tilla, por unë ju them se 
nuk është problemi as që i kemi pasë mirë e as që i kemi pas keq, mirëpo nuk është që kemi pasë 
telashe të tilla ne si Komunë e Podujevës, kërkesat e mia janë plotësuar, kamionë kemi pasë të 
mjaftueshëm në shërbim dhe punët kanë ecë.  Konsideroj se ju e dini shumë mirë përse ka ndodh aj 
problem në atë kohë me KRM “Pastrimi” nga disa Komuna, veç nëse nuk doni ta dini sepse ai 
problem është bërë për t’jua kaluar Kompanive private bartjen e mbeturinave, ky ka qenë problemi 
në atë kohë sepse kjo Kompani nuk ka arritur t’i kryej shërbimet mjaftueshëm ashtu qysh po na 
ndodh neve si Podujevë tani, dhe pastaj është tentuar t’iu bartet Kompanive private, e që ka pasë të 
drejtë plotësisht mendoj, mirëpo nëse je në gjendje stabile dhe nuk ke telashe, ecin punët mirë dhe 
shërbimet kryhen mirë, siç ishim ne në atë kohë, cila është arsyeja që duhet ta goditnim ne apo 
nëse është interes politikë ne tani duhet të rreshtohemi pas atij interesi, mirëpo problemi ka qenë 
praktik sepse Prishtina ka pas problemi dhe vazhdon të ketë edhe sot me këtë çështje.   
Sa i përket aseteve në KRM “Pastrimi”, në momentin që vie deri te ndarja nga kjo Kompani, e ne 
dim cilat janë setet tona sepse e kemi përqindjen dhe ajo në bazë të përqindjes edhe do të ndahet.  
Unë nuk dua të jem iniciator i shpërbërjes së kësaj Ndërmarrje, nuk e marrë atë rol, mirëpo nëse 
duan të tjerët ta shtyjnë andej kah shpërndarja edhe unë ndonjë shtyrje të vogël i’a jap sepse as unë 
nuk jam i kënaqur me të, por nuk e marrë rolin primar për ta shpartalluar një Ndërmarrje regjionale 
që ka funksionuar me vite të tëra. 
Rreth pyetjes sa na kushton në ditë një kamion që kemi kontraktuar me qira, unë vetëm due t’ju 
tregoj që për krejt këtë periudhë kohore e kam raportin ditor që janë duke operuar dy kompanitë 
përkatëse në Podujevës, dhe vetëm raportin e datës 31.08.2026 po jua tregoj; mbeturinat e larguara 
me kamionë të kontraktuar nga Komuna 9100 kg njëri, kurse tjetri 12160 kg mbeturina brenda 
ditës e që në total është 21.26 ton mbeturina, do të thotë brenda asaj dite, dhe këtë kushdo që është 
i interesuar mund t’i sheh sepse janë raporte ditore që janë të obliguar edhe kompanitë KRM 
“Pastrimi” dhe Kompania “Natyra” të dërgojnë për gjendjen ku jemi, kjo është situata dhe këtu 
nuk ka të fshehur asgjë, janë me kg, pra 20.05€ është për një ton dhe ai është publik me proces të 
prokurimit që ka shkuar. Kështu që unë konsideroj se në të gjitha pyetjet u përgjigje dhe po ashtu i 
dhash sqarimet për të gjitha çështjet, unë për këtë temë nuk do e kërkoj më fjalën sepse u than të 
gjitha çka ishin për t’u thënë nëse veç nuk kam harruar ndonjë pyetje.         

Kryesuesi i Kuvendit, theksoi, sa i përket diskutimeve thuajse përfunduam sepse në fillim i ceka 
rregullat, por tani po e bëjmë një përjashtim meqë kolgia nuk e ka marrë fjalën deri tani, urdhëroni. 
znj.Arnisa Sylejmani, theksoi, pyetje sa i përket pjesës se a është menduar sa do të jetë kostoja 
mujore për ekonomi familjare, a do të jetë shumë e mjaftueshme kostoja mujore për krejt këto 
ekonomi familjare që me mund pastaj NPL “Eko-Llapi” t’i mbuloj shpenzimet e veta, si dhe a 
është menduar brenda sa kohe nëse jo muajve, brenda sa viteve kjo Ndërmarrje të mund të “ecë në 
këmbë të veta” nëse mund të themi kështu,  e jo të ndodh që pas një kohe të shpërndajmë sërish 
mjete apo shuma buxhetore si ndihmë. Pra sa do të jetë shuma mujore për ekonomi familjare. 
z.Besim Latifi, theksoi, i nderuar Kryesues, në bazë të Rregullores na lejohet replikë mbi replikë, 
kështu që kërkoj fjalën edhe njëherë rreth kësaj teme.  
Në bazë të sqarimeve që dha Kryetari po del që 433€ i bie për një ditë, do të thotë u kritikua pak 
më parë se 360€ andej e këndej se është e lartë si shumë, kurse ne po paguajmë rreth 100€ më 
shtrenjtë. Pra jemi duke fol për shpenzime për ndje ditë që paguan Komuna,  pra 21.26 tonë e që 
çmimi është 20.05€ për një tonë del të jetë 433€   
Çështja tjetër, një menaxhment, kur nuk funksionon një Ndërmarrje publike, janë disa rregulla të 
thjeshta në menaxhment, kush ka mësuar pak. Fillimisht një komision aksionar është dashtë të 
thirret në përgjegjësi, të shkarkohet, pastaj të shkarkohet një Bord i caktuar, të shkarkohen 
menaxherët, do të thotë, të provohen të gjitha variantet derisa të vie puna deri te falimentimi i një 
Ndërmarrje, mirëpo asnjë nga hapat që është dashtë merren, nuk janë marrë, atëherë çka të 
përkrahim ne këtu, të përkrahim qejfe se nuk po bënë andej, t’i ndajmë këndej, e andej parat duke 
provuar, jo ashtu, por duhet studiuar situatën dhe të vihet deri te një përfundim dhe të zgjidhet 
problemi. Kështu nuk zgjidhet problemi, duke i ikur problemit. 
z.Valdet Kamerolli, theksoi, veç thash një matematikë thjeshtë 433 pjesëtuar për 2 bëjnë 216.5. 
z.Bahri Selimi, U.D. drejtor i DSHPMSH, theksoi, për të mos mbete borxh pyetjeve të ngritura 
pasi që Kryetari i Komunës doli, pra në këto dy çështjet e fundit shkurt po dua të jap përgjigje dhe 
po nisem prej kësaj të fundit.  Kostoja ditore e një kamioni që kemi kontraktuar me qira, nëse vie 
te ky kalkulimi që e bëri zotëri Latifi, vetëm duhet ta kalkuloni / pjesëtoni  me tre sepse ne i 
paguajmë tre kamionë në ditë dhe kjo paguhet me tonazh e që i bie pak më shumë se 100€ në ditë 
pa e kalkuluar fare por vetëm sipas logjikës po e them, do të thotë se gabim është ajo që e 
potencove ti Besim dhe kjo ishte vetëm sa për demantimin e juaj.  
Çështja tjetër ishte pyetje se është menduar sa do të jetë kostoja e tarifës për ekonomitë familjare, 
po e kemi menduar, madje e kemi diskutuar edhe në këtë Kuvend që shumë shpejt ka me ardhë 
para jush propozimi për ngritjen e tarifës të ekonomive familjar, janë duke u bërë përgatitjet, por se 
sa do të jetë kostoja nuk është e vendosur ende sepse fillimisht duhet të bëhet konsultimi publik me 
qytetarë e që jemi duke e përgatitur këtë çështje, ku mund të merrni pjesë secili qytetarë përfshirë 
edhe juve që jeni në Kuvend, të jepni propozimet e juaja. Natyrisht që duhet të bazohemi edhe në 
kostot e tarifave të ekonomive familjare të regjionit, e që unë e di se në disa Komuna janë 6.2€, ka 
7€ dhe 7.5€, mirëpo jashtë regjionit të Prishtinës kam parë që Komuna e Ferizajt e ka bërë 10€ sa 
jam në dijeni. Pra edhe tek ne bashkërisht, edhe nga konsultimi publik, duhet të vendoset 
propozimi për rritjen e tarifës së mbeturinave në Komunën e Podujevës. Pra nuk është një gjë të 
cilën mund ta bëjmë vetëm unë e as Ekzekutivi, por bëhet bashkërisht me qytetarë. Duhet bërë një 
plotësim ndryshim i Rregullores, në fakt aneksi i Rregullores për menaxhimin e mbeturinave në 
Komunën e Podujevës ku e përcakton tarifën aktuale dhe pastaj tarifën e propozuar e cila pas 
dëgjimeve publike do të sjellët në Kuvend ku sërish do të mund të jepni vlerësimet dhe sugjerimet 
e juaja, por e mira është që të merrni pjesë në dëgjim publik kurdo që caktohet që besoj shpejt do 
të jetë, dhe aty t’i jepni propozimet bashkërisht me qytetarë. 

Kryesuesi i Kuvendit, theksoi, atëherë pasi po mendoj që pajtoheni të mbajmë një pauzë, mirëpo 
paraprakisht meqë diskutimi për këtë pikë të rendit të ditës përfundoj, unë e hedh në votim 
propozim vendimin për ndarjen e mjeteve financiare Ndërmarrjes Publike Lokale “Eko-Llapi” 
Sh.A. Podujevë. Do të thotë ka të bëjë me ndarjen e mjeteve në shumë 110,000.00€ për 
subvencionimin e Ndërmarrjes Publike Lokale “Eko-Llapi” në Podujevë. 
 

Pas votimit, Kryesuesi i Kuvendit konstatoi se nga 27 anëtarë/e të Kuvendit sa ishin prezent, me 18 

vota Për, 8 vota Kundër, asnjë votë Të Përmbajtur, (1 nuk votoi), miratohet propozimi i vendimit 

për ndarjen e mjeteve financiare Ndërmarrjes Publike Lokale “Eko-Llapi” Sh.A. Podujevë, sipas 
materialit sipas materialit përkatës të prezantuar dhe shpërndarë në fillim të kësaj mbledhje.  

  
Unanimisht mbështetet propozimi për një pauzë 1 orë, dhe atë nga ora 12:00 duke bërë thirrje 

Kryesuesi i Kuvendit që në ora 13:00 të vijnë në sallë për të vazhduar me mbledhjen, të mos ketë 

vonesa në fillimin e vazhdimit të mbledhjes. 

 
 
Pas pauzës, mbledhja vazhdoi në ora 13:20. 

 
Vazhdimin e mbledhjes e hapi Kryesuesi i Kuvendit z.Isak Shabani, i cili konstatoi kuorumin ku 
prezent për momentin ishin 26 anëtar/e të Kuvendit dhe atë: 
 

Nga LVV: Adelinë Stublla; Artrit Mulliqi; Fatri Zhitija; Kasib Bashota; Florent Hasani; Valdet Kamerolli; Arbrim 

Konushevci; Luljeta Muçolli-Azemi; Vlora Jashanica; Haki Rudari; Abedin Zeka; Ardi Hasani. 
Nga LDK: Alisa Jetullahu; Besim Latifi; Valdet Restelica; Blerta Azemi-Berisha; Valon Demolli; Ekrem Rrahmani; 
Ermal Osmani; Gresa Qosa-Maqastena; Arben Xhemajli; Arnisa Sylejmani.  
Nga PDK: Isak Shabani-Kryesues i Kuvendit; Lulzim Pollomi. 

Nga GUXO: Demokrat Hodolli.  
Nga Unioni i Blakçorve: Gentrit Arifi., mungoi.  
Nga AAK: Baki Feta. 
 

Gjithashtu në vazhdimine  mbledhjes të pranishëm nga Ekzekutivi i Komunës ishin, z.Shpejtim 
Bulliqi Kryetar i Komunës, z.Fahri Restelica Nënkryetar i Komunës; U.D. drejtorët/shat e 
Drejtorive të Komunës, dhe atë;  
(Ditjona Statovci-Drejtoria e Administratës DA;  Arbnorë Uka Osmani-Drejtoria e Buxhetit dhe Financave DBF; Avni 
Fetahu-Drejtoria e Arsimit DKA; Ahmet Ahmeti-Drejtoria e Planifikimit Urban dhe Mbrojtjes së Mjedisit;  Saranda 
Stublla-Drejtoria e Pronës Kadastrit dhe Gjeodezisë DPKGJ;  Valbona Ibishi Azemi-Drejtoria e Kulturës Rinisë dhe 
Sportit DKRS;   Bahri Selimi-Drejtoria e Shërbimeve Publike Mbrojtjes dhe Shpëtimit DSHPMSH;  Shujab Blakçori-
Drejtoria e Inspeksionit DI;  Behram Latifi-Drejtoria e Bujqësisë Pylltarisë dhe Zhvillimit Rural DBPZHR;  Vigan Salihu-
Drejtoria e Planifikimit dhe Zhvillimit Ekonomik DPZHE). 
 

Të pranishëm ishin edhe përfaqësues media lokale (TV Llapi), z.Besnik Muçaj nga Instituti 
Kosovar për Qeverisje Lokale, dhe disa zyrtar komunal. 
 
 
 
 
 
 
 



Page 22 of 39 
 

        4. Informatë e Drejtorisë së Planifikimit Urban dhe Mbrojtjes së Mjedisit për      
            periudhën 01.01.2026 deri 19.08.2026 
 
z.Ahmet Ahmeti, U.D. Drejtor i Drejtorisë së Planifikimit Urban dhe Mbrojtjes së Mjedisit, e 
paraqiti fjalën hyrëse rreth kësaj Informate, ndër të tjera theksoi, unë do të ndalem vetëm në pika të 
shkurtra pasi që informata në formë të shkruar ju është përcjellë të gjithëve, kryesisht do të ndalem 
në aktivitetet e infrastrukturës rrugore në kuadër të kësaj Drejtorie të cilën e përfaqësoj. 
Rrugët “19 Qershori” dhe “Bahri Fazliu” janë rregulluar pas përfundimit të kanalizimit fekal dhe 
ka filluar rruga tjetër lidhëse nga Stacioni i Autobusit deri te rr.”Vëllezërit Frashëri”, gjithashtu 
është duke u bërë një punë e rëndësishme në ndërtimin e urës që lidhet me rrugën nacionale 
Podujevë-Prishtinë. Po ashtu kemi rrugën tjetër ”Kongresi i Manastirit” që është përfunduar para 
se të vijnë bashkatdhetarët tanë dhe qëndrimi i tyre në atdhe, do të thotë jemi munduar që rrugët 
tjera siç janë rr.”19 Qershori” dhe rr.”Bedri Bajrami” të mos i fillojmë punimet deri sa 
bashkatdhetarët tanë t'i kalojnë pushimet në vendlindje. Përndryshe edhe në bashkëpunim me 
KEDS ata kanë paraparë në infrastrukturën e tyre që t'i ndërrojnë shtyllat e drurit dhe t’i vendosin  
kabllot nëntokësor menjëherë pas koordinimit të punëve që do të kemi po sa të fillojmë t'i 
rregullojmë me asfaltim rrugët e cekura në qytet.  
Gjithashtu duke pasur parasysh edhe sezonin verore, në fshatin Orllan është rregulluar trotuari i 
këmbësoreve në gjatësinë prej 260 metra. Po ashtu një punë tjetër që ka filluar në një rrugë e cila 
është e vjetër për të cilën është lidhë kontrata para rreth dy muajve është rruga Llapashticë e 
Epërme - Popovë, përkatësisht Lupç i Epërm që kanë filluar punimet para tre javë dhe janë duke 
vazhduar me intensitet të mirë të punës.  
Pra të nderuar këshilltarë të Kuvendit, kjo ishte Informata në pika të shkurtra tani për tani, 
përndryshe unë jam këtu dhe mund të bashkëbisedojmë edhe më gjerë gjatë diskutimeve për 
komplet aktivitetet në kuadër të DPUMM. 
z.Ekrem Rrahmani, theksoi, drejtori parafolës i DPUMM ishte goxha i shkurtër në informatën e 
dhënë. Në materialin e dërguar çka kam arritur të shohë te punimet siç është rruga në fshatrat 
Sibofc - Gllamnik që janë duke u zhvilluar punimet nga kompanitë, drejtori nuk tregoj dinamikën e 
planit për zbatimin e aktiviteteve të kompanive, se qysh po bëhet kontrollet e cilësisë së punimeve, 
pastaj nuk na tregoj sa procedura i ka iniciuar për operatorët e pa përgjegjshëm e që në këtë rast ka 
shumë dhe nuk dua t’i përmendi me emra, mandej sa projekte menaxhohen sipas modulit të 
menaxhimit të kontratës, cilat janë vonesat, pse ndodhin ato në kryerjen e punimeve dhe të na 
tregoj si i kanë periodizuari projektet për vitin 2027, pastaj të na informoj se çka ka ndodh me 
emërtimin e rrugëve për çka drejtori parafolës e din që unë kam bërë kërkesë zyrtare dhe nuk më 
kanë kthyer përgjigje, kam bërë pastaj kërkesë në Agjencinë kadastrale dhe ata kanë dërguar një 
urdhëresë me të cilën është kërkuar të kthehen emrat e rrugëve siç kanë qenë e që janë ndryshuar 
pa kurrfarë vendimi, pra ato rrugë duhet të kthehen ashtu siç kanë qenë në bazë të vendimit të 
Kuvendit të Komunës. Dihet se janë disa probleme në Podujevë, ka ndoshta disa raste që disa 
familje mund të vijnë deri të më e keqja, kurse nga Komuna nuk po ndërmerret asgjë dhe nuk e 
zbatojnë vendimin e Agjencisë Kadastrale që është urdhëresë për t’i rikthyer emërtimet e rrugëve 
ashtu siç kanë qenë sepse emërtimet e rrugëve janë përzier shumë, Kuvendi i ka emërtuar ndryshe 
dhe atyre që ju ka jep mundësia sipas tekeve të tyre i kanë ndërruar në Gjeoportal, e aty unë nuk e 
di çka ka ndodh, andaj është mirë të na tregoni. 
Gjithashtu është mirë të na tregoni a i kanë lënë krejt këto kontrata apo çka është duke ndodhë 
sepse është një plan dinamik se sa do të zgjatë afati i punimeve, si dhe duhet të dilet në terren dhe 
të përcjellën pse nuk janë duke u kryer punimet, pastaj të thirret kompania përkatëse dhe në fund të 



Page 23 of 39 
 

ketë edhe penalizime. Në disa rrugë janë kryer disa punime deri te shtruarja e zhavorit mirëpo 
asfalti mungon. Përndryshe disa kompani mundohen me çdo kusht të marrin punë, pastaj 
shtrenjtohen derivatet e naftës dhe fillojnë të ankohen se çmimet janë të shtrenjta, nuk është e 
arsyeshme nëse ta zëm për 10 cent që shtrenjtohet nafta tani t’i lënë punët krejt. 
znj.Arnisa Sylejmani, theksoi, meqenëse sot kemi dy raporte nga dy drejtorët e Drejtorive 
përkatëse e që është për t’i përgëzuar këta drejtor që nuk i përkasin Lëvizjes Vetëvendosje, është 
shumë mirë nga ana e tyre që po i kryejnë obligimet e tyre lidhur me raportimet edhe pse nuk janë 
në bazë të planit të punës, mirëpo jemi në rregull, kurdo që të vijnë janë të mirëseardhur. 
z.Fatri Zhitija, nga vendi i drejtohet parafolëses se qeverisja është e Vetëvendosjes këtu. 
znj.Arnisa Sylejmani, vazhdon, në rregull atëherë, drejtorët e qeverisjes së Vetëvendosjes 
meqenëse po e potencon kolegu, mirëpo është mirë të marrin mësim prej tyre edhe ata që janë të 
qeverisjes së Vetëvendosjes që të sjellin raporte. 
Lidhur me pjesën e raportimit unë kam dy pyetje, dhe atë, kemi rrugën transit Podujevë-Merdar, 
mirëpo paraprakisht ju lutem të keni vëmendje paska dhe të jenë më në rregull sepse nuk jemi 
fëmijë, nëse nuk ju rrihet në seancë ju lutem lirojeni sallën e mos pengoni, pra kur përfundon rruga 
transit Podujevë-Merdar, kjo sepse zakonisht kur dilni dhe bëni foto mirë dalin ato foto por nuk e 
di a e dini që në atë rrugë era e kanalizimit thuajse të mbytë, kjo ndoshta nuk është pjesë e raportit 
të punës tek ti drejtor, por është mirë të ndërmerrni masa ju qeverisja e Vetëvendosjes.  
Gjithashtu kam pyetje te pjesa e rrugës Llapashticë - Popovë, deri ku ka shkuar procesi e që ju e 
cekët se para tri javëve kanë filluar punimet në këtë rrugë, andaj kur pritet të përfundoj kjo rrugë.  
Kaq kisha sa i përket pjesës së raportit, ndërsa i nderuar Kryesues të lutem kur të japësh fjalën 
është mirë ta mbash edhe disiplinën meqë nga shumica që janë këtu, ju them se unë jam njëra ndër 
asamblistët më të reja këtu, dhe t’i tregohet një personi që ka më shumë se 30 apo 40 vite se qysh 
mbahet disiplinën në Kuvend nuk është normale, kjo nuk më takon mua sepse secili prej anëtarëve 
të Kuvendit e din punën e vet. 
Kryesuesi i Kuvendit, theksoi, faleminderit kolege, përndryshe vërejtjen e keni me vend dhe ju 
lus të gjithë anëtarëve të Kuvendit të keni respekt dhe ta mbani disiplinën sepse këtu jemi të 
barabartë, pra të mos ndërhyjmë gjatë diskutimeve sepse mund ta dekoncentrojmë njëri tjetrin e që 
mund të gabojmë pastaj në diskutime, prandaj secilit do ia japim rastin që pas diskutimeve të 
marrin fjalën dhe të deklarohen për atë që mendojnë.  
z.Valon Demolli, theksoi, edhe pse drejtori i DPUMM ishte goxha i shkurtë në informatën e 
dhënë. Duke shikuar këtë rrugën mbrapa ish Urgjencës apo te banesat “Adriatiku” që është duke u 
bërë aty, pash një gropë aty afër Parkut të Pishave, më konkretisht afër parkut të ashtuquajtur 
“Parku i Mançesterit”, andaj pyetja ime është se ku qëndron problemi i asaj grope i nderuar drejtor, 
dhe ku qëndron defekti mes DPUMM dhe asaj kompanie të ndërtimit, përse nuk po jepet leje në 
atë parcelë edhe pse si duket kjo Drejtori ka mbajtur fshehur këtë çështjen e parcelës, sepse unë e 
kam edhe informimin e Drejtorisë tuaj që me numër protokolli, me parcelë, me zonë katastrale dhe 
me të gjitha që janë dedikim i asaj parcele.  Pastaj unë edhe kam hulumtuar rreth kësaj parcele dhe 
si duket aty po qëndron një qëllim ose një inat ose me kompaninë në fjalë ose një diçka që është e 
fshehur pas kësaj, kjo për shkak se duke u bazuar edhe prej Ministrisë që ka lejuar, do të thotë 
Ministria ka lejuar dhe e ka cekur që është që ju keni bërë një farë lloj ankese përmes Infrakosit, e 
aty kish bazë ligjore, por arsyetimi që ju e keni dhënë është se nuk ka qasje në rrugë publike, por 
përderisa s'ka qasje në rrugë publike atëherë pse ka emër ajo rrugë dhe pse të gjithë ata banorë dhe 
gjitha ato shtëpia që janë afërsisht 50 apo 60 shtëpia në atë lagje, të gjitha kanë numër dhe kanë 
adresë, prandaj ku qëndron problemi i nderuar drejtor. 

Unë mendoj që nëse me këtë pronë vazhdon kështu procesi gjyqësor dhe nëse ajo kompani e fiton 
lëndën, a ka marrëveshje këtu në mes kompanisë edhe komunës që nëse e padit kompania 
komunën e që besoj se shifrat duhet të jenë diku rreth 7-8 milion euro dëmshpërblim për atë 
kompani, pra a ka marrëveshje mes komunës edhe kompanisë apo ku qëndron problemi, pse nuk 
po vazhdojnë procedurat për atë parcelë në të cilën është një gropë e tmerrshme, e unë mendoj që 
duhet të na jepet një sqarim ose duhet të lëshohet leja ndërtimore në atë pronë, apo ajo gropë është 
dashur të mbyllet, pse duhet të jetë ajo ashtu. 
z.Ermal Osmani, theksoi, sa i përket DPUMM, raportimin në pika të shkurtra e bëri drejtori 
parafolës, por unë e kam këqyr edhe materialin që na është dërguar dhe kam parë disa rrugë për të 
cilat u tha se janë duke u kryer, rrugë të cilat i ceku edhe parafolësi kolegu z.Ekrem Rrahmani të 
cilat janë në fshatrat Gllamnik, Sibovc, Buricë, Kunushec zonë në të cilën jetoj dhe veproj unë, 
këto rrugë veç nëse janë duke u shtruar tani, ose që tash ka ardh edhe një gjë e re në Komunën e 
Podujevës ku në prona publike në fakt nuk shtrohet asfalt por shtrohet asfalt në prona private e që 
me ligj nuk lejohet.  Rruga Letanc - Podujevë është në gjendje të mjerueshme dhe banorët kanë 
ankesa të shumta lidhur me këtë rrugë sepse po dëmtohen bizneset dhe punimet janë duke shkuar 
shumë ngadalë, nuk ka zhvillim të punimeve, ka ankesa të shumta të banorëve, andaj është mirë të 
dilni në terren të shihni se në çfarë gjendje është ajo rrugë dhe ata banorë në këto ditë të nxehta. 
Pastaj e keni planifikuar dhe e keni nisë një urë te rruga e re ngjitur me urën e magjistrales 
Podujevë-Prishtinë si hyrje të re, por që e keni bërë një metër më të ulët në krahasim me urën e 
magjistrales. Ne e dimë se ajo zonë ku banojnë dhe veprojnë qytetarët gjatë gjithë sezonës së 
dimrit, vjeshtës, dhe në pranverë, ka vërshime aty dhe dëmi është shumë i madh, prandaj ju ose e 
keni bërë atë urë si pengesë për ndonjë pendë për ujitje, se përndryshe të ulet niveli nën 1 metër në 
krahasim me urën e magjistrales, mund ta vlerësoni edhe ju, por nuk e kuptoj dhe nuk është në 
rregull ashtu, kjo për faktin që ata banorë të asaj zone për çdo vit kanë pasë dëme materiale, apo 
kjo ndoshta është bërë për ndonjë interes tjetër që lidhet aty e që mund ta di vetëm drejtori. 
Sa i përket asaj kompanisë ndërtuese që e ceku edhe kolegu zotëri Demolli, edhe unë kam qenë aty 
dhe më shumë mendoj se është një lidhje e dyshimtë këtu, unë i nderuar Ahmet të njohë edhe më 
gjatë, shumë herë edhe më ke hap derën në zyre të ish Kryetarit të Komunës, por një gjë kam qejf 
të ta kërkoj, në moshë kaq të vjetër mos e lejo vetën të përfundosh keq në atë pjesë. Ajo kompani e 
ka vendimin prej Ministrisë së Planifikimit Hapësinor për leje të ndërtimit, i keni lyp pak si shumë, 
e dini ju sa i’a keni lyp, tash s’po të akuzoj ty drejtor sepse nuk po them se e din ti, por në dijeni je 
pak, tash janë disa sekserë rreth e rreth, ti e din cilët janë ata. E ke vendimi e zyrtarëve tuaj të 
komunës sepse ajo kompani ju ka kërkuar qasje në dokumente zyrtare dhe atë dokument nuk ia 
keni dhënë, ju ka shkuar pastaj organizata joqeveritare dhe e ka marrë, parcela është në zonë 
ndërtimore, e keni dhënë pëlqimin dhe të gjitha, ajo kompani kishte në plan të ndërtoj goxha 
shumë, rreth 25000 m2 apo 26000m2, e di sepse kam biseduar edhe me kompaninë ngase unë nuk 
fshehi, dhe sipas informatave që kam i keni lyp pak sa tepër, nuk po të them ty Ahmet, kush i ka 
lyp duhet me e gjet, edhe Kryetari nuk qenka këtu, mirëpo këtë duhet verifikuar, ai person ka edhe 
video incizime i nderuar Ahmet, ka prova, pastaj e ka paditur Komunën e Podujevës dhe Komuna     
brenda dy viteve që i’a ka vonuar lejen asaj kompanie që ka pas të ndërtoj mbi 25000m2,  veç dëmi 
që ndodhë mund të jetë 300€ ose 400€ në m2, pastaj fitimin për atë ndërtim sa e ka vlerën, 
shembull po e marrë, kompania ka marrë njëlloj emri të keq në qytet, jo s’po e lënë, e jo kështu, 
disa thonë diçka tjetër, dëmi mund të jetë diku mbi 9 milion euro që i është shkaktuar asaj 
kompanie, mirëpo ajo do ta fitoj lëndën i nderuar Ahmet, ose mund të ndodh të jetë tjetra gjë që ju 
i keni paditeni komunën pastaj i hyjmë 50-50, mund të ndodh edhe kjo, mirëpo është mirë të na 
tregoni neve për këtë punë. 

z.Haki Rudari, theksoi, fillimisht dua të jap vërejtje sepse u shkel Rregullorja e punës së Kuvendit  
sepse pas Ekzekutivit fjala i jepet shefave ose përfaqësuesve të Grupeve e që në këtë rast nga LVV 
për këtë pikë është i ngarkuar të flasë kolegu z.Arbrim Kunushefci, kështu që fillimisht është 
dashur ai ta marrë fjalën pastaj kolegët tjerë, në këtë mënyrë është dashtë të veprohet i nderuar 
Kryesues, por megjithatë nuk ka problem vazhdojmë. Unë si shef i Grupit të këshilltarëve të LVV-
së dëgjova dhe i përcjella diskutimet e kolegëve nga LDK, këtyre që diskutuan së fundmi e kam 
fjalën, mirëpo unë për vete çdo diskutim që e bëj në foltore i qëndroj deri në fund dhe asnjë 
diskutim nuk e bëj pa pas edhe bazë e argumente. Prandaj nuk po dua të mbrojë Ekzekutivin sepse 
ata kanë detyrën ta mbrojnë secili veten, kurse unë Grupin, fundja e mbroj Haki Rudarin, mirëpo 
në këtë drejtim duhet të jemi të kujdesshëm nëse nuk kemi argumente. Nëse kemi argumente po 
secili që ka bërë ndonjë vepër të keqe, i’a paftë hajrin. 
Kryesuesi i Kuvendit, theksoi, veç një sqarim zotëri Rudari, nga praktika e deri tanishme çdo herë 
i jepet fjala Grupit që është më së shumti i përfaqësuar apo që ka anëtarë të Kuvendit, kam shikuar 
mirëpo askush nuk e ka ngritur dorën, andaj për këtë arsye vazhdova seancën. 
znj.Gresa Qosa Maçastena, theksoi, kam disa pyetje të cilat vijnë drejtpërdrejtë nga qytetarët 
Llapjan konkretisht ata të cilët banojnë përreth ndërtimeve të cilët janë duke u bërë, kështu që ka 
shumë pyetje të cilat vijnë prej qytetarëve dhe pyetjet janë se a po lëshohen lejet e ndërtimit në 
bazë të rregulloreve të cilat i posedon komuna, a janë të autorizuar inxhinierët të dalin dhe t’i 
inspektojnë punimet të cilat janë duke ndodh me ato ndërtime.  
Gjithashtu një shqetësim tjetër shumë i madh është që pse afër ndërtesave nuk ka zona të gjelbërta. 
z.Arbrim Kunushefci, theksoi, i nderuar Kryesues, edhe pse se fillimisht unë e ngrita dorën por 
meqenëse ia jepe fjalën kolegut z.Ekrem Rrahmani unë nuk deshta të ndërhyjë, deshta të lë deri sa 
të përfundoj debati dhe tani unë në emër të Grupit të këshilltarëve të Lëvizjes Vetëvendosje e 
mbështes këtë pikë të rendit të ditës. 
Kryesuesi i Kuvendit, përgjigje parafolësit, theksoi, herëve tjera ju lus ta ngritni dorën pak më lart 
sepse nuk ka problem dhënia e fjalës, gjëja më e vogël është për t’u menaxhuar seanca. 
z.Valdet Restelica, theksoi, do të doja që drejtori i urbanizmit të na paraqet një raport të plotë për 
lejet e ndërtimit, legalizimet, ndërtimet pa leje, pastaj vendimet për rrënim dhe inspektimet gjatë 
vitit të fundit që janë ndarë sipas zonave të Komunës së Podujevës dhe cilat janë masat konkrete që 
janë marrë për parandalimin e këtyre ndërtimeve të paligjshme, sepse ne e dimë që është shumë e 
rëndësishme që qyteti i Podujevës të ndërtohet sipas kritereve në mënyrë që të bëhet një qytet i 
mirë dhe i jetueshëm për secilin prej nesh. Pra a ekziston një vizion i qartë, një plan konkret për një 
zhvillim urban të Podujevës në 10 apo 15 vitet e ardhshme apo vetëm po punohet në bazë të 
kërkesave individuale të ndërtuesve. 
znj.Adelina Stublla, theksoi, e përgëzoj drejtorin e DPUMM për iniciativën për të na e sjellë 
raportin e punës së kësaj Drejtorie edhe pse kohëzgjatja e punës si i emëruar drejtor në këtë 
Drejtori është e shkurtë, por megjithatë unë i kam disa pyetje për të. Sa ndërtime pa leje janë 
evidentuar në këtë vit dhe sa është kohëzgjatja për marrjen e lejeve ndërtimore. 
z.Besim Latifi, theksoi, informata si e tillë është jashtëzakonisht përgjithësuese dhe tek projektet 
që pashë të cilat janë në realizim pash që ishte asfaltimi i rrugëve në fshatrat Metehi, Zakut, 
Kërpimeh, Pakashticë, Dobratin, vlera 175,000.00€, pastaj në rrjeshtin pasues sërish janë të njëjtat 
fshatra, andaj është mirë të ketë më shumë transparencë, t’i dim cilat rrugë janë, sa është gjatësia e 
tyre dhe të kemi informata më konkrete në këtë aspekt.   
Po ashtu edhe një çështje çka dua të ngris edhe një çështje që tani e përjetova duke e dërguar 
vajzën në shkollë, fjala është për këtë rrugën “Sali Çitaku” për të cilën konsideroj se është me 
urgjencë të intervenohet dhe të asfaltohet, do të thotë gjatë kohës së dërgimit dhe marrjes së 

fëmijëve në shkollë aty krijohet një katrahurë e jashtëzakonshme, është problem sepse nuk ka 
parkingje dhe aty ndodh një bllokadë totale, prandaj aty duhet me urgjencë të asfaltohet ajo rrugë 
që vie nga pas ish emergjencës deri te Qendra e Regjistrimit Civil, pra është çështje urgjente, andaj 
mendoj se është mirë ta kemi një informatë deri në cilën fazë ka shkuar dhe kur do të kryhet. 
z.Ekrem Rrahmani, theksoi, po ndërlidhem te fjalimi i kolegut z.Haki Rudari që i ngriti disa 
dyshime me atë që folën parafolësit e tij sa i përket çështjes së lejes për atë kompani ndërtimore te  
pishat e qytetit, unë e kam gjithë dokumentacionin e kësaj çështje dhe atë goxha moti, por nuk kam 
dashtë të hap këtë temë sepse është temë goxha e gjerë dhe siç e tha edhe parafolësi z.Ermal 
Osmani ka edhe video incizime për atë pjesë.  Nëse me Hartë Zonale lejohet ndërtimi aty dhe 
njëherë i bëhet dokumentacioni gati për t’ia jep lejen dhe ajo kompani bën investime aty dhe e 
merr pëlqimin prej Ministrisë, në fund ndërrojnë fjalët dhe e rrisin pak atë “kamatën”, kërkojnë 
pak më shumë dhe i ndërpritet leja. Për këtë çështje ndoshta është dashtë të thirret edhe seancë e 
jashtëzakonshme sepse ata ndërtues asnjëri nuk janë të Komunës tonë dhe po na qesin edhe hije të 
zezë sepse ngado që po shkojmë po thonë “jo ata po krekosshin shumë jo kështu jo ashtu”, andaj 
nuk e di qysh të ka ikë ky rast drejtor. Unë po ashtu i kam edhe dy linçet e mediave që i ka padit ai 
njërin prej ish drejtorëve të kësaj Drejtorie dhe 2 zyrtarë të Komunës e që nuk besoj se do të 
shpëtojnë pa burg, mirëpo krejt esenca e kësaj është nëse ajo kompani e fiton lëndën me padi në 
Gjykatë dhe ju pastaj duhet t’ia paguani dëmshpërblimin, kush e di sa milion euro do të kushton ai 
dëmshpërblim, para të cilat vetëm i barten në llogari asaj kompanie, por ne e mbajmë mbi kurrizin 
tonë sepse ato janë taksa tona. Prandaj në bazë të dokumentacionit që kam parë unë veç nëse 
ndodh ndonjë gjë se përndryshe lënda do të fitohet nga ajo kompani ngase nuk mundesh dikujt t’ia 
lëshosh lejen ndërtimore e dikujt jo, pastaj nuk mund t’i japësh përgjigje që nuk ka kyçje në rrugë 
publike kur aty rruga publike është, me emër të rrugës dhe me tabelë madje, do të thotë aty rruga 
është, nuk mund t’i thuash nuk ka rrugë kur një gjë ekziston aty se shihet edhe tabela me emrin e 
asaj rruge. Ndërsa sa i përket asaj gropës aty që e ceku edhe kolegu z.Valon Demolli, është rrugë 
publike aty i nderuar drejtor dhe nuk mund t’i thuash nuk ka rrugë, mund t’i thuash atij ndërtuesi 
që ta zgjeron atë rrugë për edhe 1 metër ta zëmë si kusht ndërtimor, por rruga publike është aty, 
prandaj t’ju them të drejtën ajo gropë është shumë e rrezikshme, nëse e keni mendjen për të mos 
i’a lëshuar lejen fare atëherë rrafshojeni atë gropë, kontratat dhe tenderët për emergjencat i keni 
andaj shkoni dhe rrafshojeni atë gropë, ose i thoni ndonjë kompanie që ta mbulojë atë gropë në 
mënyrë që të shmanget ndonjë fatkeqësi apo të mbytet ndonjë fëmijë aty sepse të qëndroj gjithë ajo 
gropë aty madje e mbushur me ujë te parku i pishave atje, është shumë e rrezikshme.  
z.Demokrat Hodolli, theksoi, kam një pyetje për drejtorin r DPUMM, a ka ndonjë informatë apo a 
do fillojnë punimet pasi që rruga “E Tabeve” është rrugë kryesore dhe aty është punuar diçka, 
mirëpo gjendja e saj është e tmerrueshme, prandaj pyes a do të intervenohet aty dhe a ka ndonjë 
informatë pse është bërë ashtu sepse ka shumë ankesa lidhur me atë rrugë. 
z.Ahmet Ahmeti, U.D. drejtor i DPUMM, theksoi, ju falënderoj të gjithëve të nderuar këshilltarë/e 
të Kuvendit për angazhimin e juaj dhe për të gjitha sqarimet dhe pyetjet e parashtruara. 
Sa i përket pyetjes rreth shqetësimeve të para që i ngriti z.Ekrem Rrahmani, ju them se po 
menaxherët e kontratave janë të thirrur të menaxhojnë me kontratën në fjalë për punimet të cilat 
janë duke u realizuar dhe është një presion i vazhdueshëm ndaj kompanive për shkak të rrethanave 
të cilat edhe dje në mbledhjen e KPF-së i pasqyruam që është çështja e rritjes së çmimeve sepse 
këto janë kontrata tri vjeçare dhe çmimet janë negociuar dhe tenderuar para tri viteve dhe tani kanë 
vështirësi të mëdha. Ne ende nuk e kemi penalizuar asnjë kompani por po e them kështu 
kushtimishtë që janë të “bombarduara” nga kërkesat dhe e-mailet që ua dërgojmë sidomos 
menaxherëve të kompanive, por edhe në takimet që kam me ato kompani.  Punimet kryesore i 

ofrojnë me tamponë por edhe gjatë punimeve në ato tri pozicionet përkatëse, faturat që angazhohen 
për punime në rrugë duke përfshirë edhe asfaltet, me përjashtim të ndonjë rrethane që bëhen me 
kohë, iu skadon afati, përjashtimisht një kompanie në rrugën Sfeçël-Dumosh që kemi bërë planin 
dinamik brenda një muaji, e për të tjerat kompania “Rahovica” i ka përfunduar punët tash në rrugë 
dhe urën në fshatin Dumosh, përndryshe të tjerat ende janë brenda kontratave.  
Po ashtu po ndërlidhem te kërkesa e këshilltarit z.Ekrem Rrahmani, fjala është për familjen 
“Sjarina’ në fshatin Dumnicë por kemi dy raste sepse është edhe familja “Sogojova në fshatin 
Bajçinë, raste këto të cilat janë të paraqitura në polici dhe janë raste të ndjeshme, meqë ne 
planifikojmë dhe ju kam treguar se ka qenë kërkesa dhe ajo që ju keni komunikuar me Agjencionin 
Kadastral mirëpo Kuvendi i Komunës që nga viti 2013 nuk ka mbajtur mbledhje për çështjen e 
emërtimeve të rrugëve, pra prononcimi ose vendimet për këtë çështje janë stërzgjatur shumë dhe 
sipas gjasave në muajin në vijim do mbahet dhe procedohet si çështje, dhe nëse ka tejkalime që 
mund të jetë në këto dy raste e sidomos rasti në fjalë që u cekë, mund të ketë tejkalime dhe këtu do 
të përmirësohen, por fatmirësisht nuk ka eskaluar ndonjë situatë për të dalë jashtë kontrollit, madje 
unë e kam pas edhe raportin e policisë që ka qenë por këto dy raste janë më të ndjeshme, meqenëse 
ka shkelje, mirëpo ligji në mënyrë të qartë por edhe Statuti parasheh kritere me të cilat emërohen 
këto rrugë, ka tejkalime të kritereve që nuk janë përfillë, por dua të them se vetëm gjatë muajit që 
ishte prezent mërgata, sektori ose zyrtari për adresa ka qenë shumë i angazhuar sepse janë të 
obliguar t’i kenë adresat e sakta secili qytetarë apo secila familje që aplikojnë për dokumente, 
qoftë për letërnjoftim, pasaportat, certifikatat e lindjes, aplikimin për leje ndërtimore, kushtet 
ndërtimore, për regjistrim, për banim, për aplikim për nënshtetësi dhe shumë çështje tjera, pra do të 
thotë këtu është një ngarkesë shumë e madhe, po ai do të thotë është i përgatitur dhe nëse ka pasur 
tejkalime, me siguri që do ta rikthejmë gjendjen e mëparshme.  
Pati edhe çështje tjera që u parashtruan por nëse kam harruar diçka ma rikujtoni. Ishte çështja te 
rruga transit Podujevë-Merdar, pjesa lidhëse me magjistralen thuajse ka përfunduar kurse në pjesën 
tjetër vazhdojnë ende punimet, përndryshe atje është hapë edhe sistemi i ujitjes pus për ujitjen e 
atyre drunjve  dekorativ.  
Te çështja e rrugës tek hekurudha është paraparë asfaltimi i rrugës dhe aty kanë qenë edhe 130 
metra që është dashur të bëhet ndërtim i murit dhe për neglizhencën e kompanive të cilat janë duke 
e neglizhuar çështjen e asfaltit, ajo rrugë do të përfundoj këtë vit, ka kontratë deri në fund të vitit. 
Sa i përket çështjes që u shtrua për ndërtimin e asaj gropës te parku i pishave, po them kushtimisht 
asaj grope ilegale për arsye se ajo është nga një kompani e cila ka aplikuar për kushte ndërtimore, 
kushtet ndërtimore nuk i janë dhënë për arsye se nuk është plotësuar kriteri i rrugës publike pasi që 
ajo është lagje dhe kanë qenë vetëm dy shtëpi me leje të legalizimit që ndërkohë janë marrë, 
Investitori në fjalë ka vazhduar ndërtimin e asaj grope pa u pajisur me kushte ndërtimore me 
pretekst që ka pas një pëlqim prej KEDS-it për të bërë zhvendosjen e tensionit të lartë, gjë e cila 
nuk ka mundur dhe nuk është përcjellë mirë nga një inspektor i ndërtimit de-fakto dhe është hapur 
ajo gropë, në ndërkohë kanë vazhduar qysh kanë vazhduar me intencat e tyre.  Edhe njëherë e them 
që Harta Zonale parasheh ndërtim në atë pjesë por qasja në rrugën publike do të thotë sot e asaj 
dite ende nuk është zgjedhur. Tutje ne si Drejtori dhe si Komunë kemi hapur konflikti 
administrativ në Gjykatë dhe presim epilogun e kësaj, do të thotë nuk është e vërtetë sinqerisht që 
ne nuk i kemi dhënë ne qasje në dokumente publike por OJQ “Avonet” na ka “bombarduar” me 
kërkesa të tilla. Pastaj është një çështje që rregullohet me ligj që në momentin që një lënda është në 
konflikt administrativ në Gjykatë, do të thotë gjitha procedurat tjera pezullohen deri sa të merret 
epilogu final, pra pezullohen të gjitha veprimet tjera.  

Sa i përket çështjes rreth kohëzgjatjes së lejeve ndërtimore që dikush nga parafolësit e parashtroi, 
mund t’ju them se te zgjatja e lejeve janë procedurat e rregullta dhe varet tani 30 apo 45 ditë, por 
janë edhe kushtet ndërtimore që ata duhet të pajisen, pastaj pëlqimet e KRU “Prishtina” dhe 
Kompanisë KEDS e të cilat ju marrin kohë të konsiderueshme atyre, pra jo kohën tonë por ato ju 
marrin kohë më shumë se dy muaj nga këto dy kompani publike.  
Po ashtu ishte edhe çështja rreth lejeve ndërtimore dhe ndërtimeve që u ngritë, por unë e sugjeroj 
këshilltarin në fjalë ta shikoj informatën e punës së Drejtorisë sepse aty janë të detajuara sa 
ndërtime janë me leje, ndërsa sa janë pa leje si dhe informata tjera rreth kësaj çështje, këto të dhëna 
i posedon Drejtoria e Inspeksionit, kurse siç e ceka për lejet ndërtimore që janë lëshuar në këtë 
periudhë mund ta gjeni bënë Informatën në fjalë.  
Sa i përket inspektimit të punimeve, kjo çështje bëhet në bazë të kërkesës që investitori në çdo fazë 
të ndërtimit kërkon prej Inspektorit të ndërtimit për të bërë monitorimin e pllakës ose betonimit të 
shtyllave dhe çështje tjera përkatëse, pra ai është i obliguar që në çdo fazë të ndërtimit sipas 
kërkesës së tyre, shkojnë inspektorët dhe inspektojnë, jo ne si DPUMM sepse ne me rastin e 
dhënies së lejes ndërtimore e përfundojmë çështjen tonë, ndërsa sa i përket asaj që sa leje 
ndërtimore dhe si janë dhënë, ato i kanë në kushte ndërtimore që parashihen me ligjin për 
ndërtimit, në mënyrë të saktë sipas koeficientit të ndërtimit që është 3 ose 2.5, do të thotë tpë gjitha 
përfshihen aty, qoftë hapësira e gjelbërimit dhe të gjitha çështjet tjera janë të parapara aty.  
Sa i përket rrugës te shkolla “Naim Frashëri” kjo lidhet me rrugën te hekurudha. 
z.Haki Rudari, theksoi, po ndalem paksa te emërtimet e rrugëve që është përmend edhe më parë 
nga kolegu z.Ekrem Rrahmani, e kam thënë edhe njëherë por megjithatë për hir të qytetarëve 
ndoshta është mirë të sqarohet sërish, pra 2015 është formuar një komision nga Kuvendi i 
Komunës me një përbërje nga Partitë e ndryshme dhe nga LVV ka qenë në atë kohë anëtar i 
komisionit kolegu z.Bahri Selimi, të Partive tjera nuk po i përmend, është përfunduar ai proces dhe 
nuk ka qenë e lehtë ajo punë ose detyrë e tyre sepse sa jam i informuar ka pasur shumë vështirësi 
dhe sfida të ndryshme, megjithatë është votuar në Kuvendin e Komunës në mënyrë pothuajse 
unanime, dhe në momentin që votohen në Kuvend komunal ato emërtime të rrugëve nuk ka të 
drejtë pastaj askush t’i ndryshoj, as unë as kushdo qoftë tjetër sepse është vendimi i Kuvendit.   
Unë në informatë po e shoh që janë edhe 341 rrugë të reja, për atë edhe deshta të ndalem në këtë 
temë dhe ne si asamblistë që kemi për detyrë sërish sa më duket po i ikim kësaj teme e unë nuk 
jam për t’i ikur kësaj teme sepse shumë komuna kanë bërë komisione për emërtime të reja të 
rrugëve, megjithatë jemi këshilltar komunal të Kuvendit të Komunës dhe nuk është i lehtë ky 
proces, por duhet ta marrim këtë si proces dhe ndoshta të ardhmen si Kuvend Komunal të bëjmë 
një komision të përbashkët edhe të marrim përgjegjësinë, të nxjerrim kriteret përkatëse, unë i pari 
pastaj Besim Latifi i dyti dhe kështu me radhë vazhdojmë tutje. Prandaj në këtë drejtim është mirë 
që në të ardhmen të bisedojmë në nivel të shefave të Grupeve, Kryesuesi i Kuvendit, drejtorë të 
Drejtorive përkatëse e të tjerë, në mënyrë që të mos vijnë vërtetë probleme të ndryshme për arsye 
se informatat që kemi ndoshta ne si këshilltarë të Kuvendit, qytetarët nuk e dinë dhe pastaj mund të 
ndodhin raste ku hiqet një emër dhe vendoset emër tjetër, prandaj mendoj që nuk është mirë që ne 
t’i lejojmë të ndodhin situata të tilla, fundja fundja për këtë janë institucionet e ndryshme. 
z.Valon Demolli, theksoi, rreth çështjes në fjalë, i nderuar drejtor e keni informatën më datën 
24.03.2025, ajo informatë i është fshehur kompanisë, prandaj është dashur përmes asaj kompanie e 
cila merren me monitorim dhe me dokumente zyrtare, të nxirret ajo informatë prej Komunës. 
Ndërsa sa i përket asaj që shefi i Grupit të LVV-së e tha se për çështje që thuhen duhet qëndruar 
me faktet, i them që ti e din që ne qëndrojmë me fakte deri në fund, kurse për ta quar një çështje 
deri në fund e ke një shembull sa i përket bursave, por t’i shef na e lëshove bajrakun herë e kaluar. 

z.Haki Rudari, theksoi, i nderuar Valon, është ligji i cili lejon të bëhet një auditim i brendshëm në 
institucione të ndryshme, lexo nëse nuk është kështu atëherë në seancën e ardhshme ma thuaj, pra 
me ligj lejohet auditim i brendshëm, madje ka për obligim për institucione të ndryshme dhe 
Drejtori të ndryshme, prandaj unë edhe kam pranuar atë ditë që të bëhet kjo për arsye se nuk kam 
dashtë me dalë kundër ligjit.  Sigurisht që as unë nuk e kam raportin e auditimit të brendshëm që 
është bërë por sigurisht që do të na vijë, i mirë apo i keq, besoj raportin do të na e sjellin e pastaj 
do e shohim, ndërsa ajo që u tha në foltore i nderuar Valon, unë jam ithtar i shkuarjes deri në fund 
për çështje të ndryshme, por jo i akuzave, prandaj unë më duket shumë i qartë isha kur e thash që 
ju lutem këqyrni çka po thoni sepse thjeshtë munden të jenë akuza, mirëpo ndoshta keni edhe 
argumente, unë nuk po di, por si diskutim mu duk goxha i rëndë sepse kur t’i thuash dikujt se ka 
lyp dikush..., unë 10€ po që se ja lypi ndokujt më Haki Rudarin nuk e ke në seancë e as në 
Kuvend, kështu që në këto gjëra duhet të kemi kujdes, nëse keni argumente nuk ka problem dhe 
madje për besë do e keni edhe përkrahjen time. 
z.Valon Demolli, theksoi, shefi i Grupit të LVV-së po thotë që është premtuar që do të bëhet një 
auditim i brendshëm për çështjen e bursave, por nëse atëherë është premtuar ku është ai auditim i 
brendshëm që është premtuar madje që do të sjellët në seancën e radhës, e nuk ka ardhë hiç. 
z.Ekrem Rrahmani, theksoi, drejtori i DPUMM ndoshta ose e gaboj ose ka harruar kur e tha që 
vendimi i Kuvendit të Komunës për emërtimin e rrugëve është marrë në vitin 2013, mirëpo kolegu 
pastaj z.Haki Rudari e pati me të drejtë dhe se unë e kam atë vendim i cili ka datën 04.02.2015 që 
është zgjedhë komisioni për emërtim të rrugëve, mirëpo gabimi që ka ndodhur dhe që ka sjellë ato 
dy familje deri te keqësimi i raporteve është ky zyrtari përkatës në Komunë i cili nuk e di ku e ka 
gjetë atë farë ligji për çka unë madje i kam bërë pyetje disa herë dhe ai nuk ka ditë të më përgjigjet. 
Përndryshe secili që ka shkuar për një rrugë, ai i ka thënë, mi sjell 10 nënshkrime dhe unë ta 
ndërroj emrin e rrugës dhe kështu ka vepruar në disa raste duke ndërruar emërtimet e rrugëve, tani  
shtrohet pyetja kush është ai që bënë këso gjëra nëse Kuvendi i Komunës apo 35 anëtarë të 
Kuvendit kanë votuar emërtimet e rrugëve, ai të shkoj dhe t’i ndryshoj ato emërtime me 10 
nënshkrime të ndokujt, a e merrni me mend sa e rrezikshme është kjo, shembull mund të ndodh që 
pastaj edhe komuniteti serb me 10 veta me nënshkrime të vijnë dhe t’i lënë emrin ndonjë rruge 
“millosh ose daçiq” apo ndonjë emër tjetër, prandaj nëse ka marrë vendim Kuvendi i Komunës dhe 
janë emërtuar rrugët, qysh do qoftë ai emër, asaj rruge nuk mund t’ia ndërroj emrin ndryshe ai si 
nëpunës i Komunës që është, pra ai ka bërë gabim fatal, këtë e them sepse unë kam pyetje në 
Agjencionin Katastral, i’a kam dërguar vendimet e Kuvendit dhe Agjencioni është përgjigjur duke 
i thënë atij që automatikisht emërtimet duhet të kthehen ashtu siç i ka vendos Kuvendi sepse 
Kuvendi ka bërë emërtimet e rrugëve dhe vetëm Kuvendi mund t’i ndryshon, 10 vite s’ka të drejtë 
fare por që tani janë bërë 11 vite dhe mund të bëhet një komision për këtë çështje dhe pastaj të 
bëhen ndryshimet e emrave, e jo ai zyrtari përkatës Masar Çitaku me 10 nënshkrime që jua kërkon 
e ndërron emrin e rrugës e pastaj të ndodh të hyjnë në probleme mes vete familje të ndryshme për 
shkak të ndërrimit të emrit të rrugës së tyre.  Përndryshe rrugët janë nëpër Gjeoportal e çdo kund 
tjetër, andaj nuk e di qysh ka guxuar ai zyrtar t’i fut duart aty, në Zot ju betohem se çuditem për 
këtë se çfarë “supermeni” ish ai.  Të gjithë ata këshilltarë që kanë qenë atëherë e që janë sot këtu 
prezent si z.Bahri Selimi, z.Haki Rudari, znj.Adelinë Stublla del që kanë votuar kot në atë kohë 
sepse vie zyrtari Masar Çitaku dhe e zhbën vendimin e Kuvendit me 10 nënshkrime e që madje ato 
10 nënshkrime mund të jenë të atyre që jetojnë në Gjermani e të cilët as nuk paguajnë taksa as 
asgjë këtu, por vetëm i sjellin 10 nënshkrime dhe i ndërrohet emri i rrugës së tyre, nuk shkon 
kështu, duhet që ato emërtimet të kthehen qysh janë në bazë të vendimeve të Kuvendit të 
Komunës, deri në vendimin tjetër të Kuvendit nëse veç ndërrohet ndonjë emër i ndonjë rruge, 

mirëpo emërtimet aktuale duhet të mbeten ashtu siç janë, kurse ashtu qysh ky zyrtar po dëshiron 
është precedent shumë i keq sepse mund të vije dikush jashtë Podujevës me 10 nënshkrime   dhe 
ky i ndërron emrat e rrugëve e që mund të jenë rrugë me emra të Heronjve. 
Kryesuesi i Kuvendit, theksoi, besoi që kjo çështja e emërtimeve të rrugëve është shumë e qartë 
se vetëm komisioni që e formon Kuvendi ka të drejtë t’i propozoj pasi të kryejnë punën e tyre dhe 
vetëm Kuvendi është ai që i miraton. Çdo ndryshim i emërtimit të rrugës është i paligjshëm, dhe 
atë nuk kemi çka ta diskutojmë. Urdhëroni nëse ndokush dëshiron fjalën rreth kësaj pike të rendit 
të ditës, nëse jo atëherë e konstatojmë të përfunduar këtë pikë të rendit të ditës. 
 

Konstatohet e përfunduar kjo pikë e rendit të ditës. 

 
 
        5. Informatë e Drejtorisë së Bujqësisë Pylltarisë dhe Zhvillimit Rural për periudhën                   
            janar - qershor 2026 
 
 

z.Behram Latifi, U.D. drejtor i DBPZHR, e paraqiti fjalën hyrëse rreth kësaj Informate, ndër të 
tjera theksoi, sot para jush keni raportin / Informatën e punës nga Drejtoria e Bujqësisë Pylltarisë 
dhe Zhvillimit Rural për periudhën janar-qershor të këtij viti, Drejtori kjo e cila funksionon vetëm 
me një sektor që është sektori i bujqësisë dhe i zhvillimi rural. Fokus kryesor për këtë periudhë 
kanë qenë investimet në fushat si pemëtaria me theks të veçantë pemët e imta, blegtoria, 
perimtaria, shpezëtaria si dhe mekanizëm bujqësor. Edhe pse të gjitha i keni para vetit, unë do e 
marr mundin t’i lexoj të gjitha aktivitetet e Drejtorisë siç janë: -Përkrahja e fermerëve me fidane të 
mjedrës projekt për të cilin gjatë këtij viti DBPZHR ka përkrahur 16 fermer me fidane të mjedrës 
së bashku me sistem të ujitjes me nga 1250€ vlerë monetare në formë të pagesave direkte, pra si 
projekt ka përfunduar dhe qëllimi kryesor i këtij projekti ose aktiviteti ka qenë ngritja e pemishteve 
moderne për mjedrën e cila konsiderohet si pemë e imët me strategji në Komunën tonë dhe besoj 
që aktivitetet e tjera do të vazhdojnë edhe në vitet e tjera me përkrahje të fermerëve me mjedër.      
-Pastaj kemi përkrahjen e fermerëve me fidanë të feferonave dhe somborkave me sistem të ujitjes, 
i cili është implementuar dhe janë subvencionuar 20 fermer të cilët janë mbështetur me nga 1000€ 
në vlerë monetare në formë të pagesave direkte, ku qëllim i këtij projekti ka qenë mbështetja e 
fermerëve dhe rritja e sipërfaqes të mbjella me perime kulturë në Komunën ton. -Projekt tjetër 
kemi furnizimin dhe montimin e serave për fermerët i cili është ende duke u zhvilluar dhe ende 
nuk ka përfunduar, janë mbështetur 140 fermer me sera të madhësive 50m2 , 500m2 dhe 1000m2 
dhe siç e ceka ende është duke u implementuar si projekt dhe sipas informatave nga menaxheri i 
kontratës deri më sot janë montuar 62 sera dhe është duke vazhduar ky projekt për të cilin besoj që 
do përfundojë. -Mandej kemi projektin për furnizim me mekanizëm bujqësor, për të cilin është 
hapur thirrja publike dhe tani së fundmi është mbyllë, pra ka përfunduar afati për aplikim, me këtë 
projekt do të mbështeten 96 fermer me mekanizëm bujqësor të llojeve; frezë, motokultivator me 
frezë si dhe mbjellëse misri. -Gjatë këtij viti janë shpërndarë edhe 162 mëshqerra, pra janë 
përkrahë 162 fermer, pastaj kemi  subvencionet për shpezëtari ku për këtë vit si Drejtori kemi 
paraparë që në kuadër të këtij projekti të mbështeten 17 fermer me këto lloj pajisje; rimorkio për 
shpërndarjen e plehut organik 4 ton si dhe inkubator për çeljen e vezëve, projekt ky i cili është në 
fazën e prokurimit dhe ende nuk ka përfunduar, por që në momentin që përfundon faza e 
prokurimit do të hapet thirrja publike për aplikim nga fermerët. -Projekt tjetër është ndërtimi i 
Parkut Bujqësor, projekt ky i cili është duke u vazhduar ku vlera e tij është 1,400,000.00€ dhe 
është duke u realizuar në fshatin Sfeqël. Ky Park Bujqësor do të shtrihet në sipërfaqen rreth 6 
hektar ku do të ndërtohen sera me madhësi të ndryshme për kultivimin e kulturave të ndryshme 



Page 31 of 39 
 

bujqësore. -Ndërtimi i kanalit të ujitjes së tokave në fshatin Lupç i Poshtëm, në vlerë rreth 
110,000.00€ që ka përfunduar si projekt, ndërsa sistemi i ujitjes së tokave bujqësore është një 
projekt i cili në total kushton 9,000,000.00€ për të cilin kanë filluar procedurat e prokurimit dhe si 
projekt është i ndarë në 10 zona nga Podujeva deri në fshatin Lluzhan e që për fillim kemi filluar 
procedurat e prokurimit për zonën 6 meqenëse Ministria na ka mbështetur për vitin 2026 me 
shumën 135,000.00€ ndërsa për vitin 2027 me 1,000,000.00€ dhe si projekt zona 6 është duke u 
bazuar në këto vlera që do të realizohet gjatë këtij viti dhe vitit të ardhshëm me shpresë që do të 
vazhdojmë edhe në zonat e tjera.  
Po ashtu kemi projektet e realizuar në bashkëpunim me Ministrinë e Bujqësisë Pylltarisë dhe 
Zhvillimit Rural gjatë vitit 2026, si DBPZHR bazuar në kriteret që ka përcaktuar Ministria jemi 
angazhuar në mbështetjen e fermerëve të Komunës së Podujevës në përgatitjen e dokumentacionit 
për aplikimin e tyre në këto skema si dhe përcjellën e këtyre në Ministri.  
Pastaj aplikimi për pagesa direkte për vitin 2026 i cili ka përfunduar dhe materialet janë dërguar në 
Ministri e cila më pas do t’i vlerësoj dhe do t’i përzgjedh. -thirrjet për aplikim për pagesa direkte 
për Litër Qumësht të kategorisë së cilësisë. -Thirrjet e raportit për zogj për majmëri, pra edhe kjo 
ka përfunduar si procedurë dhe dokumentacioni është dërguar në Ministri. -Është e hapur ende 
thirrja publike nga Ministria e Bujqësisë për pagesat direkte për Litër Qumësht sipas kategorisë të 
cilësisë. -Pagesa  direkte për viçat për majmëri, -pagesat direkte për akukulturë, -pagesa direkte për 
zogj për majmëri ku ende është e hapur thirrja publike dhe në momentin që përfundon faza e 
aplikimit atëherë dokumentacioni dërgohet në Ministri për përzgjedhje.  
Ju faleminderit, jam i hapur për pyetje dhe komentet e juaja. 
Kryesuesi i Kuvendit, theksoi, faleminderit i nderuar drejtor, ju lus që t’i evidentoni pyetjet apo 
kërkesat të cilat do të paraqiten nga këshilltarët gjatë diskutimeve dhe në fund mund t’ju 
përgjigjeni, atëherë e hap debatin për këtë pikë të rendit të ditës. 
z.Ardi Hasani, theksoi, ne Grup i LVV e përkrahim këtë pikë të rendit të ditës, konkretisht 
Informatën e Drejtorisë së Bujqësisë Pylltarisë dhe Zhvillimi Rural për këtë periudhë 6 mujore. 
znj.Blerta Berisha, theksoi, pyetje për drejtorin e DBPZHR, në raport shihet se një numër i 
projekteve siç ishte ai për furnizim me sera dhe mekanizma bujqësor janë ende në fazën e 
montimit, ku në këtë projekt janë 149 fermer përfitues, kurse drejtori parafolës theksoi se janë 
montuar vetëm 62 prej tyre, andaj dua të di se a ka ndonjë afat të caktuar se kur fermerët përfitues 
të projekteve që u cekën do t’i marrin mbështetjet e tyre, brenda vitit 2026. 
z.Ermal Osmani, theksoi, sa i përket raportimit dhe informatës së DBPZHR unë e kam shikuar 
edhe materialin e kësaj pike dhe kërkoj disa sqarime shtesë nga ana e drejtorit. 
Sa i përket pikës lidhur me mbështetjen për kulturat bujqësore për fermerët, kërkoj sqarime lidhur 
me procedurat e thirrjes dhe të aplikimit, pra fjala konkretisht është për fidane me feferonë dhe 
somborka, pra thirrja për mbështetje është hapur ndërsa lista e përfitueseve është publikuar me 
vonesë dhe atë më 24 ose 25 qershor, ku ne e dimë që klima e zonës së Llapit në fushë të hapur të 
perimeve është koha optimale 1 deri 20 qershor, gjithashtu sipas informatave që unë posedoj 7 
fermer i kanë marr fidanët në fidanishten e licencuar e cila është edhe e vetmja fidanishte e 
licencuar në Llap, ku keni biseduar me atë personin që e keni shtyrë t’i mbjell fidanët mirëpo atij 
fermeri 70,000.00€ fidane i kanë shkuar huq. Pra unë personalisht për 7 fermer e di se i kanë sjell 
faturat në rregull dhe i kanë marr fidanët, nëse ka mundësi që të na sillni këtu edhe për 13 fermer të 
tjerë, mos rastësisht ato fatura i kanë marr ndonjë vend tjetër apo edhe nuk i kanë mbjell fare dhe 
ne dalim i inspektojmë sepse ato kultura bujqësore janë të mbjella në toka bujqësore, do të thotë që 
kjo kompani mund t’ju paditë sepse vet jeni marr vesh me këtë fidanishte për t’i mbjell dhe 13 
fermer nuk kanë shkuar ti marrin hiq sepse ju thoni që janë 20 përfitues dhe si ka mundësi që ta 



Page 32 of 39 
 

shtini fidanishten t’i mbjell, nuk e kam për ty konkretisht drejtor mirëpo ti je drejtor i kësaj 
Drejtorie. Unë rastësisht bisedova me pronarin e fidanishtes dhe ai tha që 7-ve nuk i është dhënë 
asgjë dhe kur ka ardhur i 8-ti thash pse nuk e provove sepse ai theksoj që 70,000.00€ fidane mua 
më kanë shkuar dëm.  
Ndërsa tjetra çështje ka të bëjë lidhur me skemën e përkrahjes për fermer me sera me sipërfaqe 
50m2, 500m2 dhe 1000m2 , pra kërkoj që këto sera të verifikohen në teren se qysh po montohen 
sepse sipas informatave ekzistojnë dyshimet se disa sera nuk i plotësojnë kriteret e parapara në 
tenderim, pse po e them këtë është sepse trashësia dhe cilësia e materialit të konstruksionit të 
serave pasi përdoret në montimin e shumë serave 2.5 mm këtu në Podujevë është duke ndodhur me 
1.1 mm dhe dallimi i kësaj i nderuar drejtor mund ta shikosh te ndonjë kompani që merret me sera 
e që në 5 ari shiko dallimin e konstruksionit nga 2.5 mm në 1.1 mm çfarë dallimi është e që unë e 
kam shikuar dhe ai dallim është nga 1.000€ deri 1.500€. Pra ai që e ka fituar tenderin, ose nuk e 
shikon fare projektin e Komunës ose kompania është duke ju bërë dollovere, ose jeni të lidhët me 
të, përndryshe dil shikoj ato sera sepse nuk është marre asgjë, ndoshta ata janë duke na vjedhur 
neve dhe ju kam treguar edhe më parë që shikoni tenderimet sepse jeni duke i paguar me çmime të 
larta kur ishte rasti për frezat me kultivatorë, ashtu edhe serat tani. 
Pra i nderuar drejtor, nesër mund të dalim së bashku dhe i marrim pro faturat në Llap diku nëse 
është ndonjë, ndërsa në Kosovë po dalim dhe për të njëjtën frezë 1.8 cm kushton 700€ nga i njëjti 
prodhues dhe ai që e ka sjell në Kosovë edhe nëse e shet në dyqan të vetë edhe ai duhet të fitoj 
diçka ndoshta i fiton 100€, por të shitet e njëjta frezë 1000€ apo 1400€ dhe t’i fitoj ajo kompani 
500-600€ është e tepërt, më mirë është të dyfishohet numri i përfitueseve të këtyre mjeteve.  
I nderuar drejtor, unë personalisht ty nuk po të akuzoj sepse ti vetëm sa ke ardhur, por do të doja 
që këto gjëra të shikohen më hollësisht dhe me një arsyetim pak më ndryshe. 
znj.Gresa Qosa - Maqastena, theksoi, një pyetje e kam për drejtorin e DBPZHR, janë disa fermer 
që të mos them shumica e tyre, ata të cilët e kanë grumbulluar grurin këtë vit dhe nuk kanë pasur 
ku ta vendosin për arsyeje se nuk e kanë marr mullinjtë, mandej në disa raste është dashtë vetëm që 
ta shesin, andaj pyetja ime konkrete është se çfarë ka bërë Drejtoria konkretisht Komuna në këtë 
drejtim sepse ata fermer janë deklaruar publikisht që viteve tjera nuk kanë me mbjell grurë. 
z.Valdet Restelica, theksoi, i mora dy premtime që kanë qenë në fushatë zgjedhore në fushën e 
bujqësisë dhe sa i pash në raport i nderuar drejtor, ka mundur të të ikë si detaj, për blegtorët është 
premtuar që për çdo Litër Qumësht të prodhuar do të subvencionohen, pra sa i përket kësaj a është 
ndërmarr ndonjë gjë. Po ashtu edhe çështja tjetër që ka të bëjë me ndarjen 3,400,000.00€ si 
premtim elektoral nga Kryetari i Komunës ku në institutin GAP janë premtimet që janë bërë, dhe 
ndër to është edhe kjo për subvencionim në bujqësi pra në shumën 3,400,000.00€. 
z.Ekrem Rrahmani, theksoi, së pari e përshëndes drejtorin e DBPZHR që e ka marr mundin dhe e 
ka bërë informatën dhe raportin, edhe pse me vonesë, sa do që të jetë i mirë apo i keq raporti, 
drejtori në fjalë po mundohet të jetë i përgjegjshëm edhe pse në këtë fushë nuk është që ka faj i 
njëjti sepse nuk është që një kohë të gjatë këtu.  Sa i përket informatës edhe unë i kam disa pyetje 
për drejtorin e DBPZHR i cili në fillim e përmendi çështjen te fshati Sfeçël që e theksoi se është 
duke u ndërtuar, unë aty nuk jam ndalë të shikoj se sa është ndërtuar mirëpo në bazë të asaj që 
shihet aty është se në këtë projekt ka kaluar afati, operatori që nga dita që e ka marr punën i ka 
pasur 300 ditë afat për përfundimin e projektit dhe tani qe dy javë ka përfunduar ai afat edhe pse 
për mendimin tim ajo tash është shumë vonë sepse tani jemi në përfundim të sezonës dhe nuk e di 
a do t’i merr ndokush ato sera për t’i shfrytëzuar.  Po ashtu edhe te projekti tjetër i serave, mendoj 
se kush ka pasur për qëllim t’i mbjell tash është vonë sepse ato zakonisht nga fillimi i muajit maj 

mbjellën, kurse të shkohet tani dhe t’ju ndërtohen atyre fermerëve serat nuk e di se për çka i duhet 
sepse siç e ceka sezona ka përfunduar.  
Kam edhe disa pyetje, shembull është në rastin ku shkruan zbutja e papunësisë, dua të di se a ka 
ndonjë shifër se sa janë punësuar nga përkrahja e juaj dhe a mund të dihet se këta që kanë përfituar 
me skema sociale a ka ndonjë raport ku nëse 10 vetë prej tyre që kanë përfituar a është zvogëluar 
numri i tyre sa i përket skemës sociale sepse ne po e dimë që po investojmë në bujqësi por duhet të 
dimë se me këtë a jem duke e rritur ekonomin apo vetëm po i marrin ato sera dhe po lën ashtu duke 
mos i shfrytëzuar dhe nuk po bëhet asgjë. 
z.Arben Xhemajli, theksoi, një nga problemet kryesore të fermerëve është tregu, dua të di se çfarë 
po planifikoni si DBPZHR për t’ua mundësuar fermerëve që produktet e tyre t’i shesin me çmime 
më të mira dhe a po punohet për qendrat grumbulluese, ruajtje dhe përpunim apo lidhje direkte me 
blerësit dhe kompanitë përpunuese. 
z.Behram Latifi, U.D. drejtor i DBPZHR, theksoi, atëherë vazhdojmë me përgjigjet për pyetjet të 
cilat i evidentova dhe kërkoj falje për ndonjë pyetje nëse e kam harruar por mund të përgjigjem 
sërish pastaj. Po filloj me furnizimin me sera, pra ishte pyetja kur përfundon ky si projekt sipas 
kontratës për furnizim dhe montim i serave, afati është deri më 15.10.2026 që përfundon si 
procedurë. Ndërsa sa i përket çështje lidhur me specat feferonat që kolegu e theksoi se përzgjedhja 
është bërë me vonesë, dua të theksoj që vonesa është bërë për shkak se ka pasur bukur shumë 
aplikues ku së pari është bërë klasifikimi i dokumentacionit, pastaj vizita në teren dhe duke 
përfshirë edhe numrin e vogël të zyrtarëve të Drejtorisë, e që po ashtu në këtë fazë ka qenë edhe 
aplikimi për pagesa direkte në të cilën është dashtë të angazhohen komplet zyrtarët e DBPZHR 
përfshirë edhe zyrtar të Drejtorive tjera me qëllim arritjen e kapaciteteve të parapara, pra në këtë 
formë kemi pasur shumë kërkesa, por e mira e kësaj është se të gjithë kanë aplikuar.  
Sa i përket tenderimit, ju informoj se nuk është përgjegjësi e Drejtorisë sepse ne jemi vetëm njësi 
kërkuese, ndërsa procedurat e tenderimit i zhvillon Zyra e prokurimit.  
Çështja tjetër që u përmend ishte për projektin e serave që nuk janë përfunduar ende, ne e dimë që 
sezona nuk është tani por ato besoj që edhe vitin e ardhshëm kryejnë të njëjtin funksion, pra mund  
të mbjellën me kultura bujqësore edhe në vitet e ardhshme, madje deri 5 ose 10 vitet e ardhshme. 
Pyetje tjetër ishte për tregun, Komuna e Podujevës siç e dimë të gjithë e ka ndërtuar një treg dhe 
nuk është që nuk ka bërë diçka në këtë drejtim DBPZHR, ndërsa sa i përket grumbullimit të grurit 
kjo është politik e grumbulluesve të grurit dhe nuk është kompetencë brenda Drejtorisë apo 
Komunës por megjithatë së bashku me Nënkryetarin e Komunës kemi pasur në takim me disa  
grumbullues dhe i kemi lutur për mirëkuptim duke ju thënë që duhet të merrni grurin brenda 
mundësive dhe kapaciteteve që kanë, shumica prej tyre gjatë gjithë kohës janë ankuar që nuk kanë 
kapacitete për të mbajtur grurin për kohë të gjatë, eventualisht munden një vit, ndërsa pas një viti 
me një kosto që ata vetë e përcaktojnë sipas tregut të lirë.  
Projekti në fshatin Sfeçël nuk ka përfunduar sipas afateve, dhe i është vazhduar afat, do të 
vazhdojnë punimet edhe vitin e ardhshëm e që po besojë që në vitin e ardhshëm do të përfundoj. 
Për subvencionimin e qumështit, kemi pasur mungesë të mjeteve financiare.  
Sa i përket fermerëve ne si DBPZHR dhe asnjë Drejtori tjetër nuk mund të obligoj askënd kur 
është fjala për pagesa direkte që të shkoj dhe t’i blej feferonat ose çfarë do kulture tjetër te asnjë 
fermer, pra ata janë të lirë që të blejnë ku ata dëshirojnë, përveç që shitësi duhet të jetë i certifikuar 
që ka qenë si kusht në thirrjen publike, përndryshe të gjitha faturat janë në dosje të fermerëve ku 
këto i posedon komisioni vlerësueses dhe nëse veç ju interesojnë mund të parashtroni kërkesë për 
qasje në dokumente publike dhe ju përcillen të gjitha, ndërsa edhe njëherë po e potencoj dhe po e 
theksoj se Drejtoria dhe asnjë zyrtar i kësaj Drejtorie nuk mund, madje nuk e di se kush guxon ti 

thotë një fermeri se ku të shkoj t’i blejë, te ky apo te ai shitës, sepse fermeri mund të shkoj t’i blejë 
edhe në Ferizaj ta zëm apo ku do çoftë, vetëm që kusht ka qenë në thirrje publike që shitësi duhet 
të jetë i certifikuar. 
Kryesuesi i Kuvendit, theksoi, meqë nuk ka të lajmëruar tjerë për të marrë fjalën rreth kësaj pike 
të rendit të ditës, edhe këtë e konstatojmë të përfunduar. 
 

Konstatohet e përfunduar kjo pikë e rendit të ditës. 

  
 

        6. Të Ndryshme  
 

z.Arnisa Sylejmani, theksoi, meqë drejtorët po mungojnë dhe as “avokatët e tyre” nuk qenkan 
këtu sepse edhe ata po mungojnë, unë po i bëj vetëm një pyetje direkte drejtorit z.Bahri Selimi, a 
mund të na tregosh te rruga te “Iliria Delux”, nëse nuk gaboj ajo rrugë e ka emrin rr.”George W. 
Bush”, ka më shumë se dy vite që në pjesën e hyrjes së asaj rruge janë bërë dëmtime nga 
Kompania e Ujësjellësi, a dëshironi të kërkoni përgjegjësi apo çka jeni duke bërë që ajo rrugë të 
rregullohet qoftë nga Komuna qoftë nga Ujësjellësi sepse nuk po e dim çka po ndodh me atë rrugë. 
z.Ekrem Rrahmani, theksoi, unë e kam shumë afër shtëpisë Lumin Dumnica, i cili shpeshherë 
bënë dëme me vërshime të cilat zgjatin shkurt, pra nuk bëjnë ndonjë dëm aq të madh në krahasim 
me këta dy muaj vere nga erërat e këqija. Paksa si privatisht kam diskutuar edhe me Nënkryetarin 
e Komunës për këtë çështje sepse ka qenë atje dhe e ka vizituar atë pjesë të lumit, mirëpo a ka 
mundësi që ndokush t’i dërgoj inspektorët atje që të bëjnë kontrolle sepse aty është duke ndodh 
diçka interesant, ne e dimë që kanalizimet janë aty, por aty vije një erë krejt tjetër sikur të jetë erë e 
kimikaleve apo helmeve, prandaj aty duhet t’i përcjellë dikush ata gypa se mos rastësisht ndokush 
po hedh diçka tjetër, nuk është distancë e largët prej fshatrave Llugë, Sibofc, Sfeçël, Dumosh, 
Surkish, pra do të ishte mirë të bëhej një kontroll në mënyrë që të dihet çka po ndodh, ta marrim 
shembull, me nga 10 orë nuk i vie era, por pastaj nga 12-13 orë vie shumë sa që edhe vrimat e 
çelësave nëpër dyer të shtëpisë na duhet t’i mbyllim me palloma sepse nuk mund të qëndrohet as 
brenda nga kundërmimi i erës së rëndë.  
Këtë çështje nuk e kam ngritë deri tani sepse shtëpinë e kam aty afër, mirëpo ajo erë e rëndë nuk 
është duke më bërë dëm vetëm mua por gjithë lagjes, fshatit dhe fshatrave përreth. 
z.Valdet Restelica, theksoi, drejtori i Drejtorisë së Arsimit nuk ishte prezent sot e që sot është 1 
shtatori dhe do t’i parashtronim pyetje. Megjithatë kam pyetje për drejtorin z.Bahri Selimi, fjala 
është për rrugën magjistrale në fshatin Balloc e që është një gropë goxha e madhe pranë Fabrikës 
së Keçupit aty, është shumë e dëmtuar dhe nëse nuk gaboj në atë pjesë aty kanë ndodhë edhe 
aksidente, andaj pyetja është se a pritet të intervenohet si shpejt aty për rregullimin e asaj grope. 
z.Demokrat Hodolli, theksoi, unë më herët e ngrita si çështje problemin asaj rrugës kryesore tek 
Tabet a Llapashticës, e jo për rrugën dytësore, në fakt me përgjigjet e juaja të nderuar drejtor më 
hutuat aq shumë duke më thënë se është rregulluar sa që nuk i besoja vetës pak më parë, mirëpo 
unë kam kaluar qysh sot andej e madje tani më dërguan foto edhe qytetarët. Të nderuar, ajo rrugë 
është e prishur, unë po bëhem shumë i sinqertë para teje i nderuar drejtor se e kam një tendencë 
publikisht për të të thënë që ajo rrugë është kryesore dhe të merrni mundin që të paktën 100 metra 
të asaj rruge t’i riparoni ose t’i ndreqni sepse është shumë keq ajo pjesë e rrugës, mund të vini ta 
shikoni, por tani publikisht thuajeni që do e rregulloni atë pjesë të rrugës. 
z.Arben Xhemajli, theksoi,  a ka mundësi të na sqaroni deri kur pritet të përfundoj rruga nga rrethi 
i Kërpimehut deri në fshatin Peran. 

z.Arbrim Kunushefci, theksoi, edhe pse sot është 1 shtatori, mendoj që ndoshta kryesisht debati 
është dashur të koncentrohet te fusha e arsimit, por meqë jam i kësaj fushe, unë jo në aspektin 
kritik, por në aspektin e një rekomanduesi do të doja që në pika shkurtra të jap disa rekomandime 
në mënyrë që si Komunë ta kemi një arsim sa më cilësor.  
Së pari, një ndër sfidat e vazhdueshme e që si Komunë nuk kemi kompetenca ndoshta për t’i 
ndryshuar janë edhe Plan programet mësimore, të gjithë që i takojmë kësaj fushe e dimë që kemi 
Plan programe mësimore të rënduara, por nuk kemi fuqi t’i ndryshojmë ne sepse dihet kush i 
ndryshon ato që është një dikaster pak më i lartë, por ajo çka ne mund të bëjmë qoftë vetë si 
këshilltar të Kuvendit komunal qoftë si zyrtarët arsimor që kemi brenda institucionit, është të 
shkojmë direkt nëpër shkolla dhe t’i marrim hallet, dertet edhe problemet e mësuesve dhe 
drejtorëve të shkollave dhe ato pastaj t’i rekomandojmë meqë programet mësimore ashtu qysh po 
na thonë prej Ministrisë janë në rishqyrtim.  
Së dyti, vëmendje e veçantë duhet t’i kushtohet edhe mësimdhënëseve të rinj, kjo sepse ne jemi 
dëshmitarë që u bë tash edhe një kohë që ministria nuk po mban trajnime për mësimdhënësit në 
aspektin e zbatimit të kurrikulës, meqë po punojmë me këtë kurrikulë mendoj që është e 
domosdoshme të organizohen trajnim sepse Ministria nuk është duke mbajte trajnime të tilla, 
prandaj unë mendoj që ne si Komunë kemi trajnerë që i plotësojnë këto kritere për të mbajte 
trajnime dhe duhet të gjejmë fondet në një mënyrë apo tjetër që të organizohen trajnime ne si 
Komunë ngase pa mbajtjen e trajnimeve në fjalë nuk mund ta njohin Kurrikulën ose Planet ditore, 
dy mujore dhe vjetore që mësimdhënësit të cilat mësimdhënësit e dinë më së miri qysh bëhen. 
Një çështje tjetër me rëndësi të madhe për nxënësit është edhe ushqimi gjatë kohës kur ata janë në 
shkollë, ne e dimë që jemi në proces e sipër të ndërtimit të një Kuzhine Qendrore që do të ofroj 
ushqim të sigurt të nxënëseve mirëpo deri në ndërtimin e saj por edhe pas saj, a kemi ne si 
Komunë inspektor komunal dhe a kemi organe përgjegjëse që dalin gjatë pushimeve të gjata kur 
nxënësit shërbehen me ushqim, që i kontrollojnë fast-foodet apo marketet afër shkollave që ofrojnë 
shërbime nxënëseve. Nëse kemi cilat janë masat që janë marrë ndaj atyre marketeve që shembull 
ju shesin pije energjike nxënëseve e që kjo si situatë është shumë brengosëse, i kam parë vetë si 
mësimdhënës edhe rekomandoj që në këtë vit të paktën në këtë çështje të bëhet diçka qoftë edhe 
përmes organeve policore apo edhe përmes inspektoratit dhe të tjerave. 
Nuk dua të zgjati më shumë sepse ka edhe sfida tjera dhe rekomandime të tjera që ndoshta është 
dashur t’i jap, por meqë tash e tutje fillon procesi mësimor në vazhdimësi e sipër mendoj që do t'i 
bëjmë rekomandimet tjera, përndryshe të gjithë nxënësve dhe personelit mësimor unë i’u uroj një 
vit të mbarë akademik mësimor, me sa më pak sfida dhe me sa më shumë suksese. 
z.Kasib Bashota, theksoi, kam dy kërkesa prej fshatit Llapashticë, dy barrierat e urave, një 
Llapashticë të Poshtme në afërsi të shkollës “Dituria”, dhe tjetra te Mulliri i Havollëve, barriera të 
cilat janë shumë rrezik sidomos për nxënësit, është mirë të intervenohet e të sanohen ato telashe. 
znj.Gresa Qosa Maçastena, theksoi, shpresoj që debati do të mbyllet e mandej flasim sepse kemi 
pyetje për drejtorin e Drejtorisë së Arsimit, por meqë nuk është këtu sot, besoj që ose është duke 
na shikuar ose do t’i përcjellën këto pyetje, qysh e gjeti 1 shtatori Komunën e Podujevës, 
renovimin e objekteve, numrin e nxënësve, zvogëlimin apo rritjen në nivel vendi si dhe sistemimin 
e mësimdhënësve të cilët kanë mbetur pa punë, do të thotë këto janë publikime dhe numra që janë 
publik dhe kjo ishte pyetja për drejtorin e DKA-së. 
Pyetja tjetër që kam me gjasë i referohet Drejtorisë së Shërbimeve Publike Mbrojtjes dhe 
Shpëtimit, ka të bërë me Trotinetët elektrik të cilët vazhdimisht kanë qasje dhe lëvizin me shpejtësi 
bukur të lartë në Sheshin e Podujevës, pra në disa raste është marramendëse, prandaj ka shumë 

kërkesa të qytetarëve që ata persona të gjobiten ose të paktën të ndërmerren masa parandaluese 
sepse është rrezik edhe për të moshuarit e sidomos për fëmijët. 
Kryesuesi i Kuvendit, theksoi, vetëm dua t’ju tregoj që sipas Planit të Punës së Kuvendit,  
Drejtoria e Arsimit është duke e përgatitur raportin për ta sjellë në Kuvend e që besoj që në fund të 
këtij muaji do të na sjellët raportin detaj për gjendjen në arsim. 
znj.Gresa Qosa Maçastena, theksoi, meqë edhe unë vije prej fushës të arsimit konsideroj që është 
dashtë normalisht ose sot ose kurrë që drejtori i Drejtorisë së Arsimit të jetë prezent sot në këtë 
mbledhje, unë e kuptoj që kanë edhe obligime të tjera, madje kanë edhe përurime sot, mirëpo të 
paktën për disa pyetje për të dhënë përgjigje ka mundur të jetë sot këtu sepse ju e dini që arsimi 
dhe shëndetësia janë dy prej pikave kryesore të cilat neve na interesojnë shumë si halle të 
qytetarëve, sidomos arsimi sepse ju i dini katrahurat e problemet që i kemi në këtë sektor.  
z.Ardi Hasani, theksoi, rr.”Nuhi Gashi” që ka qenë më parë njëkahëshe tani ajo është kthyer në 
dykahëshe, andaj pyetja është, kjo rrugë a do kthehen në njëkahëshe siç ka qenë sepse ata banorë 
kanë shumë probleme gjatë asaj rruge. 
z.Bahri Selimi, U.D drejtori i Drejtorisë së Shërbimeve Publike Mbrojtjes dhe Shpëtimit 
DSHPMSH, theksoi, para se të filloj të përgjigjem i them z.Ekrem Rrahmanit se vazhdimisht më 
ke kërkuar informata dhe për çdo seancë unë po jap informata të ndryshme thuajse, megjithatë 
ishin dy pyetje që ishte për mirëmbajtjet e rrugëve. Rruga “George W. Bush” dhe rruga kryesore 
për në fshatin Balloc, ju e keni parë tashmë që ne jemi duke punuar në mirëmbajtjen e rrugëve të 
asfaltuara edhe duhet të punohet sepse ka pak vonesa në punë, mirëpo këtu i kemi ndarë prioritetet, 
fillimisht pjesa urbane ka qenë e prioritizuar për t’u mbyll gropat dhe e dini shumë mirë që kemi 
mbyllur shumë gropa në rrugët brenda pjesës urbane edhe pse ndoshta paska na është vonuar 
mbyllja e gropave por kërkohet një procedurë sepse tani edhe ne po kërkojmë më shumë saktësi, 
efikasitet dhe fortësi në punë si dhe po i detyrojmë të bëjnë dy shtresa edhe nëpër gropa që 
mbyllen sepse ashtu është planifikuar në kontratë e që natyrisht se po mundohemi t’i përmbahemi 
asaj kontrate. Tani së fundmi kemi dalë paksa në pjesën periferike ku janë mbyllur gropa nëpër 
disa rrugë siç është te “Lagjja e Dëshmorëve” që ka qenë një rrugë aty shumë e dëmtuar, dhe 
sigurisht që do të vazhdojmë tash edhe në pjesët tjera më periferike kështu duke përfshi edhe 
rrugët nëpër fshatra sepse jemi në dijeni që ka dëmtime të rrugëve në disa fshatra e për të cilat unë 
e potencoj si rrugë shumë e dëmtuara siç është fshati Sfeqël ku janë disa rrugë të dëmtuar pikërisht 
për shkak të ndërhyrjeve të ujësjellësit aty. Problemi me këto ndërhyrje e ujësjellësit është goxha i 
madh dhe neve po na shkakton shumë vështirësi, mirëpo këtu kemi të bëjmë me një Memorandum 
shumë të hershëm në mes Komunës dhe Kompanisë së Ujësjellësit sipas të cilit të gjitha 
intervenimet që bëhen në ujësjellës, ajo Kompani bënë zhavërimin e gropës ndërsa asfaltimin dhe 
rregullimin e asaj grope e bën Komuna duke ia faturuar dhe dërguar ujësjellësit atë shpenzim, pra 
kështu është një Memorandum bashkëpunimi me Kompaninë e Ujësjellësin e që kjo po na paraqet 
probleme sepse po kërkohet prej dy Njësive të intervenohet, edhe prej ujësjellësit edhe prej 
Komunës, mirëpo ne vazhdojmë me mbylljen e gropave dhe nuk e di sa do të mund të mbërrijmë 
dhe si do të vijojnë punën shpejt apo ngadalë.  Besoj që është prioritet i joni të ndërmarrim  
veprime bashkërisht me kompaninë që kemi kontraktuar, por prioritet është mbyllja e gropave 
edhe pse në atë kontratë kemi edhe disa punë të tjera që duhet kryer. 
Te Lumi Dumnica, me të drejtë u ngrit si shqetësim dhe nuk kemi të bëjmë vetëm me Lumin 
Dumnica sepse thënë të drejtën kundërmimi nëpër Lumenj është pothuajse aktual në shumë pjesë 
të qytetit dhe në fshatra, madje tash së fundmi vihet edhe si pasojë e rënies të madhe të nivelit të 
ujit e që sigurisht se nuk mund të bëhet pastrimi i mbetjeve të kanalizimeve që derdhen nëpër 
lumenj dhe se ne e dim dhe jemi dëshmitarë të gjithë që kanalizimet janë duke u derdhur nëpër 

lumenj, prandaj falë kësaj dhe si pasojë e kësaj ne kemi bërë kontratë për kolektorin e madh dhe 
jemi duke punuar në atë kolektor edhe pse tash së fundmi edhe në këtë fatkeqësisht janë ndërprerë 
paksa punimet për shkak të buxhetit të pamjaftueshëm për këtë vit. Në bazë të kësaj kontrate dhe 
projektit në fjalë përfshihet edhe Lumi Dumnica, do të thotë me gyp FI-500 që është degë e 
kolektorit të madh FI-1000, ashtu siç përfshihet edhe Lumi Batllava edhe Lumi Kaçandoll, do të 
thotë janë tre degë me FI-500 që do të bashkohen me kolektorin e madh. Shpresojmë që kur të 
përfundon ky kolektor dhe të bëhen kyçjet në kolektor lumenjtë do të mbeten të pastërta, ndërsa 
për Lumin Dumnica dua të them që nuk kemi pas mundësi ta kontraktojmë edhe pastrimin edhe 
rregullimin e këtij Lumi siç kemi tash më në procedura të prokurimit rregullimin e lumit Llap, në 
fakt janë projektuar edhe Lumi Dumnica, Lumi Kaçandoll, dhe Lumi Batllava e të gjithë Lumenjtë 
e mëdhenj dhe ekziston projekti, mirëpo për shkak të buxhetit të mangët është dashur fillimisht ta 
pastrojmë Lumin Llap e pastaj në bazë të mundësime vitet e ardhshme edhe lumenjtë tjerë që janë 
të projektuar, por që por nuk janë të kontraktuar. Pra ta kemi të qartë këtë sepse mund të ketë 
pyetje edhe nga qytetarët sa i përket se për cilët lumenj do të pastrohen, pra fillimisht është Lumi 
Llap që fillon në pjesën e fundme në fshatin Lupç - te Lagja Pireva që të pastrohet dhe vazhdon 
deri në fshatin Pollatë deri aty ku supozohet që vjen Diga e Pollatës dhe ku përfundon si Lum, do 
të thotë krejt kjo pjesë e Lumit Llap është në fazën e vlerësimit e që nëse nuk gaboj ofertat janë 
hap dhe tashmë nuk e di sa do të merr kohë në komision që të lidhet kontrata, por shpresojmë që në 
këtë vit të fillohet me pastrim, por sigurisht që prioritet është kolektori i cili besoj që do të 
zvogëlohet ose të hiqet fare ai kundërmim në lumenj  dhe në secilin vend ku derdhen ujërat e zeza. 
Atë që e ceku asambleisti z.Demokrat Hodolli është rr.”Qëndresa” dhe nuk e di a e ke parë që aty 
është duke u bërë edhe një rrugë e cila është trasuar aty në afërsi te ashtuquajtura “Sharra e 
Kajtazit” pra një rrugë e cila nuk emër por që është duke u trajtuar, e të cilën e kemi dëmtuar ne 
vet si Komunë me shtrirjen e kolektorit, pra ka qenë e asfaltuar dhe ne e kemi hequr asfaltin me 
qëllim që ta fusim kolektorin dhe tani kolektori kalon nëpër atë rrugë por që kemi dhënë zotim se 
do e rregullojmë atë rrugë prej fillimit e që tani e kemi bërë bazën dhe jemi në fazën e asfaltimit ku 
pritet të bëhet shumë shpejtë.  Krahas kësaj rruge është bërë edhe përgatitja për asfaltim edhe e 
asaj gropës ku është prerë asfalti pikërisht për shkak të vendosjes së kolektorit të ujërave të zeza që 
kalon andej e që edhe ajo është përgatitur dhe po atë ditë që do të asfaltohet rruga që e ceka do të 
asfaltohet edhe ajo prerje e kësaj rruge, shpresojmë të bëhet shpejt sepse të gjitha përgatitjet janë 
bërë, madje edhe një pjesë aty përpara një shtëpie që e kemi dëmtuar një pjesë me kolektor, do të 
thotë saktësisht kështu do të punohet në atë pjesë aty sepse ndoshta u keqkuptuar në fillim kur e 
potencuam se është rregulluar duke dashtë të thuhet se është rregulluar dhe përgatitur për asfaltim. 
U kërkuan dy mbrojtëse apo anësore të urave në fshatin Llapashticë, për këto shpresoj që do të 
zhvillojmë procedura dhe do ta do t’i rregullojmë, mirëpo nuk e di përse nuk kanë qenë këto 
kërkesa në këtë vitin e fundit kur kemi pasë një kontratë dhe që kemi rregulluar një numër të 
madhe të urave me mbrojtëse kudo që kemi parë që ka urë të dëmtuar, por besoj edhe këto dyja do 
t’i rregullojmë sepse nuk ka qenë kërkesë më herët, po të ishte sigurisht se do të rregullohej 
Ishte edhe pyetja për Trotinetët edhe Biçikletat në shesh, pyetje kjo shumë e qëlluar dhe ne si 
Komunë dhe si Drejtori i kemi marrë të gjitha hapat mbrojtës, por si Komunë nuk kemi më shumë 
kompetencë se sa që i kemi vendosur tabelat në secilën hyrje të Sheshit, me siguri i keni parë ku 
shkruajnë “ndalesë e qarkullimit me biçikletë dhe trotinete”, kjo ka qenë përgjegjësia jonë si 
Drejtori dhe i kemi bërë, kurse tani përgjegjësia i takon Policisë për të shqiptuar gjoba. Ka pasë pas 
shumë herë raste kur ne kemi kërkuar nga Policia që të dal të bëjë inspektime në Shesh sepse kjo 
po na pengon të gjithëve, mirëpo tash kompetenca është e Policisë, ne përgjegjësinë tonë si 
Drejtori edhe si Komunë e kemi kryer me vendosjen e shenjave në hyrje të Sheshit, por 



Page 38 of 39 
 

njëkohësisht kemi dalë edhe me një vendim nëse nuk gaboj, ka qenë një vendim i Kryetarit të 
Komunës si thirrje për ndalimin e qarkullimit me biçikleta dhe trotinet në Sheshin e Qyteti.  
Sa i përket rr.”Nuhi Gashi” e cila kohën e fundit është bërë rrugë dykahore, e vërtetë që ka qenë 
rrugë njëkahore, dhe tash është bërë dykahore me qëllimin të rregullimit të qarkullimit të  
komunikacionit me rastin e punimeve në rrugën “Bahri Fazliu” kur aty kemi filluar kolektorin, e 
kemi bërë këtë rrugë dykahore dhe tani inspektorët dhe inxhinierët e komunikacionit janë duke u 
marrë me këtë çështje sepse njëkohësisht ashtu qysh po kërkohet të bëhet njëkahore edhe pse 
paraprakisht kemi pasur kërkesa të bëhet dykahore. Prandaj tani nuk mund të veprojmë ne vetëm 
me kërkesa individuale të personave të caktuar, qofshin ata që kanë kërkuar dykahore qofshin ata 
për njëkahore, mirëpo jemi duke bërë analizë se si do të rrjedhë qarkullimi i automjeteve më mirë, 
kështu siç është apo ta kthejmë sërish njëkahore, mirëpo sipas meje kjo forma dykahore po del të 
jetë që e ka lehtësuar shumë rrugën “Barhri Fazliu” e cila ka një qarkullim shumë të frekuentuar 
sepse lidhet rruga “Ali Ajeti” krejt fshatrat prej Batllavës, Sfeçël, Dumosh dhe gjitha ato fshatra që 
qarkullojnë në atë pjesë, pra e ka lehtësuar bukur shumë qarkullimin e rrugës “Bahri Fazliu” e cila 
lidhet po ashtu me këtë rrugën prapa Komunës këtu, do të thotë tani për tani është duke qarkulluar 
mirë, megjithëse ne së shpejti do të dalim me vendim nëse kërkojmë të ndryshohet sepse vendimi 
tashmë është edhe publik që ajo rrugë është bërë dykahore, nëse veç e vlerësojmë që nuk po 
qarkullon mirë e që do t kthejmë sërish në njëkahore, mirëpo kërkesat shumë më të shumta janë 
për ta lënë kështu siç është sesa ta kthejmë ka qenë, por edhe në bazë të analizave të inxhinierit të 
komunikacionit po shihet që tash është një qarkullim më i mirë dhe më i lehtësuar për gjithë në 
qarkullimin e dy rrugëve që janë paralele. Unë e di që ajo rrugë është paksa e ngushtë mirëpo këtu 
problemi është edhe paksa sepse njerëzit janë mësuar me njëkahore dhe kanë parkuar automjetet 
nëpër trotuare e që ka qenë shumë e shfaqur një parkim i tillë në atë rrugë e që është dukur po sa 
është hyrë në atë rrugë ku komplet njëra pjesë ka qenë automjete të parkuara në atë rrugë e që me 
rregulla të komunikacionit nuk lejohet, mirëpo tani duhet të mësohen ata njerëz që ajo rrugë 
qarkullohet në dy kahe dhe nuk bën të parkohen makinat nëpër trotuare ose ta parkojnë veturën një 
pjesë në rrugë një pjesë në trotuare, shpresoj që posa të vetëdijesohen paksa edhe këta banorë që 
qarkullojnë andej, mendoj që kjo është zgjidhje më e mirë edhe pse nuk është përfundimisht që do 
të mbetet kështu, mirëpo po duket që është shumë më efikase edhe më e qarkullueshme si dhe e ka 
lehtësuar goxha shumë komunikacionin në të dy rrugët paralele. 
z.Arben Xhemajli, theksoi, i nderuar drejtor, nuk mora përgjigje për rrugën nga rrethi i 
Kërpimehut deri në fshatin Peran. 
z.Ahmet Ahmeti, U.D drejtor i DPUMM, theksoi, riasfaltimi dhe rikonstruktimi i rrugës me 
infrastrukturë përcjellëse është projekt tre vjeçar, kompania i ka intensifikuar punimet dhe në 
takimin që kemi pasë me Ministren para rreth 1 muaji, do të thotë është votuar, dhe nëse do ketë 
mjete ajo rrugë mund të përfundoj sivjet.  
z.Artrit Mulliqi, theksoi, kam një kërkesë për drejtorin e Drejtorisë së Urbanizmit që edhe pak më 
parë e diskutuam dhe që kam pas kërkesë prej banorëve të fshatit Llapashticë për rrugën që çon tek 
Lagjja e Përvetica, Qerimi, është një rrugë aty që ka qenë e shtruar, mirëpo ka qenë një rrugë 
shumë e ngushtë të cilën edhe e kam vizituar edhe vetë, e cila është dëmtuar “ka flejtë”, pra është 
shkatërruar shumë dhe është duke paraqet rrezik edhe për vetura të cilat gjatë kalimit andej 
dëmtohen shumë, andaj kërkesë e imja për drejtorin në fjalë, në emër të atyre banorëve është që të 
shikohet mundësia që sa më parë të zgjerohet ajo rrugë dhe të shtrohet asfalt i ri. 

z.Ahmet Ahmeti, U.D drejtor i DPUMM, theksoi, për rrugën e cekur nga parafolësi, sigurisht se 
do ta kemi parasysh dhe madje për këtë kemi biseduar edhe me kolegun drejtorin z.Bahri Selimi 
sepse edhe ky është në dijeni për atë problematikë, andaj besoj që gjatë këtij viti do ta adresojmë 
këtë dhe do të përgatitemi për ta përfshirë projekt. 
z.Shuajb Blakçori, U.D drejtor i Drejtorisë së Inspeksionit-DI, theksoi, dëshiroj t’ia jap një 
shpjegim asambleistit z.Arbërim Kunushefci sa i përket Inspektorëve të tregut, këta Inspektor sipas 
një vendimi të datës 06 shkurt 2026 kanë kaluar në Inspektoriatin Qendror të Tregut, vendimi është 
marrë nga Ministria e Tregtisë Industrisë dhe Ndërmarrësisë, dhe i’u janë heqë të gjitha 
kompetencat Inspektorëve lokalë të tregut. Ata tashmë e kanë një vendim të ri që do të kalojnë në 
kuadër të Inspektoriatit Qendror në nivel Ministror. Përndryshe deri më tani në çdo fillim vit 
inspektorët kanë bërë inspektime të ndryshme në fast-foode dhe markete afër shkollave dhe 
institucioneve publike, mirëpo tash e tutje, Inspektorët lokalë të tregut nuk ka Komuna dhe se 
kompetencat e plota në këtë fushë i kanë niveli Ministror, pra për çdo ankesë ose kërkesë që kanë 
qytetarët rreth tyre duhet ta transmetojnë në Inspektoratin Qendror të Tregut. 
Kryesuesi i Kuvendit, theksoi, në bazë të asaj që po shohë, pika Të Ndryshme përfundoj sepse 
nuk të, lajmëruar tjerë për të marrë fjalën, mirëpo dua t’ju njoftoj se duke u bazuar në takimin që 
kemi pas me përfaqësuesit e Grupeve të Kuvendit, kemi pranuar ta kemi një bashkëpunim në 
aspektin e monitorimit të Kuvendit të komunës që është edhe në nivel të Kuvendeve të komunave 
të Kosovës që zhvillohet me qëllim të vlerësimit dhe shpërblimit të anëtarëve aktiv të Kuvendeve 
Komunale në kuadër të projektit me DEMOS dhe Helvetas të financuar nga Bashkimi Evropian - 
Qeveria e Zvicrës dhe ajo e Suedisë. Atëherë këtu e kemi prezent dhe përfaqësuesin që do ta bëjë 
monitorimin e punës së Kuvendit të Komunës së Podujevës, dhe i cili ka pasë dëshirë t’i adresohet 
me një fjalim të shkurtër sqarues Kuvendit të Komunës së Podujevës, prandaj nëse kemi durim të 
qëndroni edhe për pak minuta në sallë, i’a japim fjalën përfaqësuesit në fjalë që të bëjë prezantimin 
dhe qëllimin e projektit, përndryshe këtë seancë e konstatoj të përfunduar dhe e mbyll me kaq duke 
ju falënderuar të gjithëve për bashkëpunimin edhe kontributin e dhënë. 
 

Në kërkesë të Kryesuesit të Kuvendit, z.Besnik Muçaj përfaqësues i Institutit Kosovar për 
Qeverisje Lokale, në pika të shkurtra prezantoj një projekt i cili ndër të tjera kryesisht ka të bëjë 
me monitorimin e Kuvendeve komunale dhe diskutimet e anëtarëve të Kuvendeve komunale. 
  
Konstatohet se përfundon kjo mbledhje. 

